
ቀይሕ ባሕሪ ቀይሕ ባሕሪ 
መሪሕነታ ዓቂባመሪሕነታ ዓቂባ

ፕረዚደንት ኢሳይያስ፡ ንፍሉይ ልኡኽ ኢጣልያ ተቐቢሉ ኣዘራሪቡ
ፕረዚደንት ኢሳይያስ ኣፈወርቂ፡ 

ትማሊ 24 ሰነ ኣብ ሰዓታት ድሕሪ-
ቐትሪ፡ ብሚኒስተር ትካላት ዋኒንን ሃገራዊ 
ፍርያትን - ኣዶልፎ ኡርሶ ንዝተመርሐ 
ፍሉይ ልኡኽ መንግስቲ ኢጣልያ 
ተቐቢሉ ኣዘራሪቡ።
ኣብ’ዚ ኣብ መቐበሊ ኣጋይሽ ደንደን 

ዝተገብረ ርክብ፡ ፕረዚደንት ኢሳይያስ፡ 
ኤርትራን ኢጣልያን ምስ ዘለወን ታሪኻዊ 
ምትእስሳር፡ ዑደት ናይ’ዚ ፍሉይ ልኡኽ 
ዓቢ ኣገዳስነት ከምዘለዎ ብምጥቃስ፡ 
መንግስቲ ኢጣልያ ነዚ ተበግሶ’ዚ 
ምውሳዱ ምስጋና ኣቕሪቡ።
ብዛዕባ ስትራተጂካዊ ፖሊሲ ምዕባለ 

መንግስቲ ኤርትራ በብጽላቱን 
በብመድረኹን፡ ከምኡ’ውን ንወፍሪን 
ሽርክነታዊ ምትሕብባርን ክልቲአን 
ሃገራት ዘገድሱ ጽላታት፡ ብቐንዱ 

ድማ ጸዓትን ዝርግሐኡን፡ ትሕተ-ቅርጺ 
ጽርግያታትን ወደባትን፡ ምምዕባል 
ጸጋታት ማይን ሃብቲ ዓሳን፡ ከምኡ’ውን 
ሕርሻን ሰደድ ምህርትን ካልእን ብዝርዝር 
ዝገለጸ ፕረዚደንት ኢሳይያስ፡ ንኣበርክቶን 
ክህሎትን ኢጣልያ ኣብ’ዚ መዳያት’ዚ 
ኣብሪሁ።
ሚኒስተር ኣዶልፎ ኡርሶ ብወገኑ፡ 

ተልእኾኡ - መቐጸልታ ናይ’ቲ ኣብ 
መንጐ ፕረዚደንት ኢሳይያስን ቀዳመይቲ 
ሚኒስተር ጆርጅያ ሜሎንን ዝተኻየደ 
ርክብ ምዃኑ ብምግላጽ፡ ክልቲአን ሃገራት 
ብሽርክነት ክሰርሓሉ ኣብ ዝኽእላ ቦታታት 
ዑደት ከካይድ መደብ ከምዘለዎ’ውን 
ገሊጹ።
ኣብ’ቲ ርክብ፡ ብወገን ኤርትራ ሚኒስተር 

ጉዳያት ወጻኢ ኣቶ ዑስማን ሳልሕ፡ 
ሚኒስተር ንግድን ኢንዳስትሪን ኣቶ 
ነስረዲን መሓመድ-ሳልሕ፡ ከምኡ’ውን 
ሓላፊ ቊጠባዊ ጉዳያት ህግደፍ ኣቶ 
ሓጐስ ገብረሂወት፣ ብወገን ኢጣልያ 
ድማ ሓላፊ ካቢነ ሚኒስተራት ፈደሪኮ 
ኣይክበርግን ኣምባሳደር ኣብ ኤርትራ 
ማርኮ ማንቺኒን ተረኺቦም ነይሮም።
እዚ ከም’ዚሉ እንከሎ፡ ፕረዚደንት 

ኢሳይያስ፡ ንኽብሪ’ቲ ፍሉይ ልኡኽ፡ ናይ 
ድራር እንግዶት ገይሩ።
ዑደት ፍሉይ ልኡኽ ኢጣልያ፡ 

መቐጸልታ ናይ’ቲ ፕረዚደንት ኢሳይያስ 
ኣፈወርቂ ካብ 28 ጥሪ ክሳብ 8 ለካቲት 
2024 ኣብ ኢጣልያ ዘካየዶ ዑደትን ምስ 
ቀዳመይቲ ሚኒስተር ጆርጅያ ሜሎኒ 
እትርከቦም ሰበ-ስልጣን ዝገበሮ ርክባትን 
እዩ።
ፕረዚደንት ኢሳይያስ ኣፈወርቂ፡ 

ብዕድመ መንግስቲ ኢጣልያ፡ “ድንድል 
ንሓባራዊ ዕቤት” ብዝብል ቴማ ብ28ን 
29ን ጥሪ ኣብ ከተማ ሮማ ኣብ ዝተቓንዐ 
ዋዕላ መራሕቲ ሃገራት ኣፍሪቃን 
ኢጣልያን ከምእተሳተፈ ዝዝከር እዩ።

ኣብ ዝተፈላለየ ቦታታት ንስድራ-ስዉኣት ሓገዝ ተገይሩ
ኣብ ንኡሳን ዞባታት ጊንዳዕ፡ ድባርዋ፡ 

ሎጎ-ዓንሰባን ናቕፋን፡ ብምኽንያት ‘20 ሰነ’ 
ንስድራ-ቤታት ስዉኣት - ናይ ገንዘብ ሓገዝ 
ተገይሩ።
 ኣብ ንኡስ ዞባ ጊንዳዕ፡ ውዳቤ ሲቪል 

ሰራሕተኛታትን ኣባላት ግንባርን፡ ከምኡ’ውን 
ምምሕዳር ዞባን ሓይሊ ኣየር ባጽዕን፡ ን42 
ስድራ-ስዉኣት ንነፍሲ-ወከፈን 6,000 ናቕፋ 
- ብድምር 252 ሽሕ ናቕፋ ከምዘመቓርሑ 
ተገሊጹ።
 ከም ኣካል ናይ’ዚ እውን፡ ነበርቲ 

ጋሽ-ባርካ - ‘20 ሰነ’ ብዝተፈላለየ መደባት ብልዑል ሓበን ተዘኪራ
ኣብ ዞባ ጋሽ-ባርካ፡ 20 ሰነ - መዓልቲ 

ሰማእታት፡ ኣብ 16 ንኡሳን ዞባታት 
ብልምዓታዊ ንጥፈታት፡ ምሕጋዝ ስድራ 
ስውኣትን ስነ-ጥበባዊ መሰናድኦታትን 
ብልዑል ሓበን ከምእተዘከረት፡ ወኪላት 
ኤሪና ሓቢሮም።
 በዚ መሰረት፡ ብምውህሃድ ክፍሊ 

ባህልን ስፖርትን ጨንፈር ሃማመተኤን 
ዝተዳለወ፡ ንዋጋ ናጽነትን ልኡላውነትን፡ 
ከምኡ’ውን ንጅግንነት ሰማእታት 
ዝገልጽ ጥበባዊ መሰናድኦታት፡ ብ18 
ሰነ ኣብ ቀጽሪ ምምሕዳር ዞባ ክቐርብ 
እንከሎ፣ ህዝቢ፡ ሰራዊትን ሰራሕተኛታት 
መንግስትን ዝተሳተፍዎ ማእቶት ድማ 
ተኻዪዱ።

 ብ19 ሰነ ከኣ፡ ኣብ ባረንቱ፡ ብኣሽሓት 
ዝቑጸር ህዝብን ሰራዊትን ዝተሳተፎ፡ 
ብኣመሓዳሪ ዞባ ጋሽ-ባርካ ኣምባሳደር 
ማሕሙድ ዓሊ ሕሩይን ኣዛዚ እዚ 
ምዕራብ ብርጋዴር ጀነራል እዮብ ፍስሃየን 
ዝተመርሐ ሰልፊ ሽምዓን ናይ ዝኽሪ 
መደብን ተኻዪዱ።
 እቲ ስነ-ስርዓት፡፡ ጉጅለ ባህሊ ክፍለ-

ሰራዊት 35 ብዘቕረበቶ ናይ ዝኽሪ 
መደብ ዝተሰነየ ነይሩ።
 ጸሓፊ ህግደፍ ኣብ ንኡስ ዞባ ባረንቱ 

ኣቶ ዳኒኤል ኣብርሃ፡ ስድራ ስዉኣት 
ንምሕጋዝ ዝውሰዱ ዘለዉ ተበግሶታት 
ብዝለዓለ ክድፋኣሎም ኣዘኻኺሩ።
 ብ20 ሰነ ኣብ ዝተገብረ ወግዓዊ 

ናይ ዝኽሪ መደብ ድማ፡ ኣመሓዳሪ 
ዞባ ኣምባሳደር ማሕሙድ ዓሊ ሕሩይ፡ 

ኣዛዚ እዚ ምዕራብ ብርጋዴር ጀነራል 
እዮብ ፍስሃየን ጸሓፊ ህግደፍ ኣብ’ቲ 

ዞባ ኣምባሳደር ማሕሙድ ዓሊ ጃብራን 
ዝርከብዎም ሓለፍቲ፡ ኣብ መቓብር 
ሓርበኛታት ባረንቱ ኣኽሊል ዕንባባ 
ኣንቢሮም።

ምምሕዳር ከባቢ ደንጎሎ ላዕላይን ታሕታይን 
- ን25 ጽጉማት ስድራ-ስዉኣት 7 ኩንታል 
እኽሊ ደገፍ ሂቦም።
 ኣብ ንኡስ ዞባ ድባርዋ ድማ፡ ሰራሕተኛታት 

ትካላት መንግስቲ፡ ግንባርን ሃገራውያን 
ማሕበራትን ዘዋጽእዎ - 113 ሽሕ ናቕፋ፡ 
ብምምሕዳራት ንዝተለለዩ ስድራ-ስዉኣት 
ተዓዲሉ።
 ኣብ ንኡስ ዞባ ሎጎ-ዓንሰባ ብተመሳሳሊ፡ 

ሰራሕተኛታት መንግስቲ ዘዋጽእዎ 98 ሽሕ 
ናቕፋ፡ በብምምሕዳር ከባቢኦም ንዝተለለዩ 

ጽጉማት ንስድራ-ስዉኣት ከም እተመቓርሐ 
ተሓቢሩ።
 ኣብ ርእሲ’ዚ፡ ነበርቲ ምምሕዳር ከባቢ ሊባን 

27,500 ናቕፋ፣ ነበርቲ ምምሕዳር ከባቢ ደቂ-
ሸሓይ 7,500 ናቕፋ፣ ነበርቲ ምምሕዳር ከባቢ 
መቐርካ ድማ - 10 ሽሕ ናቕፋ ኣዋጺኦም 
ንስድራ-ስዉኣት ኣከፋፊሎም።
 ኣብ ንኡስ ዞባ ናቕፋ ብተመሳሳሊ፡ 

መንእሰያት ሰራሕተኛታት ትካላት 
መንግስትን ሰብ ጸጋን፡ 81 ሽሕ ናቕፋ 
ንስድራ-ስዉኣት ከምዘበርከቱ ተፈሊጡ።

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ጥዕናጥዕናጥዕናጥዕና
ሱሌማን ኣሕመድሱሌማን ኣሕመድ

ተኽእሎታት ጸጸር ኣብ ኩሊት ንምጉዳል ከነወግዶም ዘሎና መግብታት
ጥዕና ዘለዎ ኣመጋግባ ምኽታል፡ 

ብሕማም ጸጸር ኩሊት ንኸይትጥቃዕ ኣብ 
ምክልኻል ልዑል ተራ እዩ ዘለዎ። 
ጸጸር ኩሊት፡ ኣብ ውሽጢ ኩሊት 

ተፈጢሩ ንዝኾነ ስርዓተ-መትረብ ሽንቲ 
እዩ ዝጸሉ። እቲ ሕማም ኣቐንዛዊ ኮይኑ፡ 
ኣብ ታሕተዋይ ዓንዲ ሕቖ ክቱር ቃንዛ 
ይፈጥር። ዕግርግር ምባልን ተምላስን፡ ረስኒ 
ከምኡ’ውን ደም ዝተሓወሶ ሽንቲ ገለ 
ካብቶም ምልክታቱ እዮም። 
ንቕጸተ-ሰብነት፡ ከሳዕ ምዃን፡ ጥዕና 

ዘይብሉ ኣመጋግባ ምዝውታር፡ ብብዝሒ 
መድሃኒታት ምውሳድ፡ ልዑል ጸቕጢ 
ደምን ሽኮርን ገለ ካብቶም ብሕማም ጸጸር 
ኩሊት ክትጥቃዕ ንዘለካ ተኽእሎታት 
ዘዛይዱ ጠንቅታት ተባሂሎም ይጥቀሱ። 
ገለ መግብታት ኣለዉ ንተኽእሎታት 
ናይቲ ሕማም ከብእሱ ዝኽእሉ። ስለ’ዚ፡ 
ኣብ ኣመጋግባ ጥንቁቕ ብምዃን ነዞም 
ተኽእሎታት እዚኦም ኣጒዲልካ ካብ ጸጸር 
ኩሊት ክተካለኽል ይከኣል እዩ። ስዒቦም 
ጥዕና ኩሊት ንምሕላው ከተወግዶም 
ዝገባኣካ ዓይነት መግብታት ተዘርዚሮም 
ኣለዉ። 
ክትኣልዮም ዝግበኣካ መግብታትክትኣልዮም ዝግበኣካ መግብታት
*ልዑል ‘ኦክሶሌት’ (oxalate) ዝተባህለ 

ከሚካላዊ ትሕዝቶ ዘለዎም መግብታት 
ካብ ምምጋብ ምቑጣብ። እዚ ዓይነት 
ከሚካላዊ ውህደት’ዚ ኣብ ስፒናቺ፡ ምቁር 
ድንሽ፡ ፉል፡ ቸኮሌት ዝኣመሰሉ መግብታት 
ብብዝሒ ይርከብ። እዞም ዓይነት መግብታት 
ክንወስዶም ምስ ዘድልየና ድማ፡ ምስ 
ትሕዝቶ ካልሽዩም ዘለዎም መግብታት 
ክንወስዶም እዩ ዝምከር። ምኽንያቱ፡ እቲ 
ጸጸር ኩሊት ከማዕብል ዝኽእል ‘ኦክሶሌት’ 
ዝተባህለ ከሚካላዊ ትሕዝትኦም ክጎድል 
ወይ ክጠፍእ ስለዝኽእል። 
* እትወስዶ መጠን ጨው ምጉዳል። 

ጨው ብብዝሒ ትወስድ እንተዄንካ ኣብ 
መትረብ ሽንቲ ብሓፈሻ፡ ኣብ ኩሊት ድማ 
ብፍላይ ጸጸር ክእከብ ንዘሎ ተኽእሎ ከም 

ዘዛይዶ ዘይምዝንጋዕ።
* ካብ እንስሳታት እንረኽቦ ፕሮቲን - 

ከም ስጋን፡ ጸባን ውጽኢት ጸባን፡ ጸጸር 
ኩሊት ከነማዕብል ንዘለና ተኽእሎታት 
የዕብዮ እዩ። 

* ልዕሊ ዓቐን ቫይታሚን ‘ሲ’ ምውሳድ፡ 
ኣብ ጥዕና ኩሊት ልዑል ጉድኣት እዩ 
ዘውርድ። ከም ሳዕቤኑ ጸጸር ኩሊት 
ከም ዝፍጠር ስለዝገብር፡ መዓልታዊ ኣብ 
እንወስዶ ቫይታሚን ‘ሲ’ ግቡእ ጥንቃቐ 
የድልየና። 
* ዝተመስርሑ መግብታት ካብ 

ምውሳድ ምቑጣብ - ብፍላይ ድማ 
ልስሉስ መስተን ተጠቢሶም ንእለቱ 
ዝዳለዉ መግባታትን። 

ገለ ሓቅታት ገለ ሓቅታት 
=> ዝተፈላለዩ ዓይነት ጸጸር ኩሊት 

እዮም ዘለዉ። ጸጸር ናይ ካልሽዩም እቲ 
ልሙድ ኮይኑ፡ 80 ሚእታዊት ግዳያት 
ጸጸር ኩሊት፡ ጸጸር ናይ ካልሽዩም ዘለዎም 
እዮም። 
=> ጸጸር ኩሊት ዝተፈላለየ ሕብሪ እዩ 

ዘለዎ። ዝበዝሑ ዓይነት ግና፡ ብጫዊ 
ሕብሪ ይሕዙ።
=> ዓቐን ጸጸር ኩሊት ይፈላለ እዩ። ጸጸር 

ኩሊት ካብ ቦታኡ ክንቀሳቐስ እንከሎ፡ 
እቲ ዝፈጥሮ ቃንዛ ከከም ዓቐኑ ይፈላለ። 

ገሊኡ ክንዲ ዓይኒ ዓተር ዓቐን ክህልዎ 
እንከሎ፡ ሳሕቲ ዝርአ ድኣ ይኹን’ምበር 
ክሳብ ክንዲ ኲዕሶ ናይ ጎልፍ ዝግዝፎም 
ጸጸር ኩሊት’ውን ኣለዉ። 
=> ዝበዝሑ ዓይነት ጸጸር ኩሊት፡ 

ብኻልሽዩም ዝስርሑ’ኳ እንተኾኑ፡ 
ካልሽዩም ብምውሳድና ዝመጽኡ ግና 
ኣይኮኑን። ጸጸር ኩሊት፡ ዝወሰድናዮ 
ብዝሒ ጨው ነቲ ካልሽዩም ተመጽዩ 
ንኸይተርፍ ስለዝዕንቅጾ እዩ ዝፍጠር።
=> ብብዝሒ ማይ ብምስታይ፡ ካብ 

ጸጸር ኩሊት ክንከላኸል ይከኣል እዩ። 
50 ሚእታዊት ግዳያት ጸጸር ኩሊት፡ 
ኣብ መዓልቲ ልዕሊ 2 ሊትሮ ማይ ብዘይ 
ምስታዮም ዝሓመሙ እዮም። 
=> ጸጸር ኩሊት ኣብ ግዜ ልዑል 

ሙቐት ኣየር ብብዝሒ ይኽሰት። እዚ 
ክኸውን ዝኽእል፡ ኣብ ከም’ዚ ዓይነት 
ወቕቲ ንንቕጸተ-ሰብነት ዝተቓላዕና ስለ 
ዝኾንና እዩ። 
=> 1 ካብ 10 ሰብ ኣብ ገለ እዋን ካብ 

ዕድሚኡ ጸጸር ኩሊት የማዕብል። 
=> ሓንሳብ ሓንቲ ጸጸር ኣብ 

ኩሊት እንተኣማዕቢልካ፡ ካልአይቲ 
ጸጸር ክትህልወካ ዘሎ ተኽእሎ ብ50 
ሚእታዊት ዝሰፍሐ እዩ። እዚ ነቲ ጸጸር 
ንምእላይ ግቡእ ክንክንን ፍወሳን ምስ 
ዘይትገብር እዩ። 

ጸጸር ኣብ ኩሊት ማለት……ጸጸር ኣብ ኩሊት ማለት……
ጸጸር ኣብ ኩሊት፡ ተሪር ከም ጸጸር 

ዝመስል ንእሽቶ ዕንኳር ኣብ’ታ ኣካል 
ምስ ዝፍጠር ዝርአ ጥዕናዊ ጸገም እዩ። 
እቲ ጸጸር ዝመስል ዕንኳር ካብ ካልሽዩም፡ 
ፖታሽዩም፡ ሽንታዊ ኣሲድ (ዩሪክ ኣሲድ) 
ወዘተ ካብ ዝተባህሉ ከሚካላዊ ውህደት 
ክፍጠር ይከኣል። 
ጸጸር ፈለማ ኣብ ኩሊት እዩ ዝፍጠር። 

ቀስ ኢሉ ግና ናብ ካልእ ምስ ኩሊት 
ዝተኣሳሱር ክፍልታት ሰብነት ብምኻድ 
ክምዕብል ይኽእል። እቲ ዕንኳር ጸጸር፡ 
ወጻኢ ካብ ኩሊት ኣብ ውሽጢ መሸንቶ 
(ureters)፡ ኣብ ፍሕኛ ሽንቲ (bladder)፡ 
ኣብ መትረብ ሽንቲ (urethra) ክምዕብል 
ይኽእል።
ጸጸር ኩሊት ንምሕካሙ ኣዝዩ ኣቐንዛዊ 

ሕማም እዩ። ጠንቂ ናይ’ዚ ሕማም፡ ከም 
ዓይነት ናይቲ ማዕቢሉ ዘሎ ዕንኳር ይፈላለ። 
ዓይነት ጸጸር ኣብ ኩሊት
ኩሎም ጸጸር ኩሊት፡ ካብ ሓደ ዓይነት 

ዕንኳር (crystals) ኣይፍጠሩን እዮም። 
ገለ ካብቶም ዝተፈላለዩ ዓይነት ጸጸር ኣብ 
ኩሊት ንምጥቃስ፦
  ካልሽዩም (calcium)
ጸጸር ናይ ካልሽዩም እቲ ልሙድ ዓይነት 

ጥዕናዊ ጸገም እዩ። መብዛሕትኡ ግዜ ካብ 
‘ካልሽዩም ኦክሳሌት’ (calcium oxalate) 

ዝተባህለ ማዕድን ክፍጠር እንከሎ፡ ካብ 
‘ካልሽዩም ፎስፌት’ (calcium phosphate) 
እውን ክምዕብል ይኽእል እዩ። ነዚ ጥዕናዊ 
ጸገም’ዚ ‘ካልሽዩም ኦክሳሌት’ ዘለዎም 
መግብታት ብውሑድ ዓቐን ብምውሳድ 
ክንከላኸሎ ንኽእል። ልዑል ትሕዝቶ 
‘ካልሽዩም ኦክሳሌት’ ዘለዎም መግብታት - 
ዝተቐልወ ድንሽ፡ ፉል፡ ቾኮሌት፡ ስፒናቺ 
ወዘተ ክጥቀሱ የከኣል። 
ይኹን’ምበር፡ ጸጸር ኣብ ኩሊት ካብ 

ካልሽዩም ዝፍጠር’ኳ እንተኾነ፡ ኣብ 
መግብኻ ምጡን ካልሽዩም ብምውሳድ፡ 
ጸጸር ኣብ ኩሊት ካብ ምፍጣሩ ክንከላከሎ 
ከም እንኽል ሓካይም የመልክቱ።

  ሽንታዊ ኣሲድ (Uric acid)ሽንታዊ ኣሲድ (Uric acid)
እዚ ዓይነት ጸጸር ኩሊት ካብ ኣብ ደቂ-

ኣንስትዮ፡ ኣብ ደቂ-ተባዕትዮ ዝያዳ ይርአ። 
ሕማም ሪሕ (gout) ኣብ ዘለዎም ሰባት 
ድማ ዝያዳ ይኽሰት። ከሚካላዊ ፍወሳ 
(chemotherapy) ብብዝሒ ዘካይዱ 
ሰባት’ውን ይርአ እዩ።
እዚ ዓይነት ጸጸር፡ ሽንትና ኣዝዩ ኣሲዳዊ 

ትሕዝቶ ምስ ዝህልዎ እዩ ዝፍጠር። ኣብ 
መግቢ ዝርከብ ሕብሪ ኣልቦ ዝኾነ ‘ፑሪነ’ 
(purine) ዝተባህለ ከሚካላዊ ውሕደት 
ጠንቂ ምፍጣር ናይዚ ጸጸር’ዚ እዩ። ‘ፑሪነ’ 
ኣብ ስጋ ዓሳ፡ ስጋ፡ ጸባ ወዘተ ይርከብ።
  ስትሩቫይት (Struvite)
እዚ ዓይነት ጸጸር ምስ ረኽሲ ስርዓተ 

ሽንቲ ዝምጽእ ጸገም ኮይኑ፡ ዝያዳ ኣብ ደቂ-
ኣንስትዮ ይርአ። እዚ ጸጸር’ዚ ካብ ካልኦት 
ዓይነታት ብዓቐኑ ግዝፍ ዝበለ ኮይኑ፡ ኣብ 
ስርዓተ-ሽንቲ ከቢድ ጸገምን ቃንዛን እዩ 
ዝፈጥር። ብሰንኪ ረኽሲ ኣብ ኩሊት’ውን 
ይምዕብል እዩ።

  ሳይስቲን (Cystine)  ሳይስቲን (Cystine)
እዚ ዓይነት ጸጸር፡ ብዙሕ ግዜ ዝርአ 

ኣይኮነን። ብጀነራዊ (genetic) ምምዝባዕ 
ዝፍጠር ኮይኑ ኣብ ክልቲኡ ጸታ ይርአ። 

ንጸጸር ኩሊት ዝተቓልዑ መን እዮም?ንጸጸር ኩሊት ዝተቓልዑ መን እዮም?
ንጸጸር ኩሊት ዝተቓልዑ ሰባት፡ ኣብ 

መዓልቲ ትሕቲ ሓደ ሊትሮ ሽንቲ ዝሸኑ 
ሰባት እዮም። ጸጸር ኣብ ኩሊት፡ ናይ 
ኩሊት ጸገም ኣብ ዘለዎም ህጻናት ክርአ 
ይኽእል እዩ። ዝያዳ ግና፡ ካብ 20 ክሳብ 
50 ዓመት ዕድመ ኣብ ዝርከቡ ሰባት ዝያዳ 
ገኒኑ ይኽሰት። 
ጸጸር ኩሊት ከተማዕብል ዝገብሩ ሓያሎ 

ረቛሒታት ኣለዉ። ኣብ ሕቡራት 
መንግስታት ኣመሪካ - ጸዓዱ ካብ ጸለምቲ 
ዝያዳ ጸጸር ኩሊት የማዕብሉ።
ጾታ’ውን ናይ ባዕሉ ተራ ኣለዎ። ሓያሎ 

ደቂ-ተባዕትዮ ካብ ደቂ-ኣንስትዮ ጸጸር 
ኩሊት የማዕብላ። 
ጸጸር ኩሊት ካብ ዘለዎ ስድራ ዝተወልደ 

ሰብ፡ እቲ ጥዕናዊ ጸገም ከጋጥሞ ዘሎ 
ተኽእሎ ልዑል እዩ። 

እቶም ካልኦት ጠንቅታት ጸጸር ኩሊት፦እቶም ካልኦት ጠንቅታት ጸጸር ኩሊት፦
* ሽንቲ ካብ ዓቐን ንላዕሊ ምዕቛር፡
* ጽምኣት ሰብነት (dehydration)
* ምኽሳዕ (obesity)
* ልዑል ዓቐን ፕሮቲን፡ ጨው ወይ 

ግሉኮስ ብብዝሒ ምውሳድ፡
* ኣብ መተሓላለፊ ስርዓተ ሽንቲ ጥዕናዊ 

ጸገም ዘለዎም፡
* ካልሽዩም ብብዝሒ ከም ዝምጸ ዝገብር 

ናይ ከስዐ ምቅጻል ጸገም ዘለዎም፡
* ንዝተፈላለየ ሕክምናዊ ፍወሳ 

ብብዝሒ መድሃኒት ዝወስዱ ወዘተ ዝያዳ 

ተቓላዕቲ ጸጸር ኩሊት እዮም። 

ምልላይ ምልክታት ጸጸር ኩሊትምልላይ ምልክታት ጸጸር ኩሊት
ጸጸት ኩሊት፡ ብርቱዕ ቃንዛ እዩ ዘለዎ። 

ምልክታት ጸጸር ኩሊት፡ እቲ ዕንኳር/ጸጸር 
ክሳብ ናብ ሻምብቆታት ሽንቲ ዝሓልፍ 
ብዙሕ ኣይንጽርን እዩ። እዚ ብርቱዕ 
ቃንዛ እዚ - ብሕክምናዊ ኣጸዋውዓ ‘ረናል 
ኮሊክ’ (renal colic) ይበሃል። ኣብ ሓደ 
ክፋል ታሕተዋይ ሽምጢ ወይ ከስዐ ድማ 
እዩ ብርቱዕ ቃንዛ ዝፈጥር። 
እቲ ቃንዛ ወጻእን ኣታውን - ግን ከኣ 

ቀጻልነትን ጻዕቅን ዘለዎ እዩ። በዚ ድማ 
ዕረፍቲ ይኸልእ። 
ካልእ ምልክታት፦
= ደም ኣብ ሽንቲ፡
= ተምላስ፡
= ዕግርግርን ጽልግልግን ምባል፡
= ዘይልሙድ ጨና ኣብ ሽንቲ፡
= ዘይንቡር ረስኒ፡
= ተደጋጋሚ ክትሸይን ምድላይ ወዘተ።

ጸጸር ኩሊት ጸገም ዝኸውን ስለምንታይ ጸጸር ኩሊት ጸገም ዝኸውን ስለምንታይ 
እዩ?እዩ?
እቲ ዝፍጠር ጸጸር፡ ኩሉ ግዜ ኣብ 

ኩሊት ደው ኣይብልን እዩ። ካብ ኩሊት 
ናብ መሸንቶ ይሓልፍ። ሻምብቆታት 
መሸንቶ ድማ፡ ጸቢብን ኣዝዩ ተነቃፍን 
እዩ። በዚ ድማ፡ እቲ ጸጸር በቲ ሻምብቆ 
ኣቢሉ ናብ ፍሕኛ ሽንቲ ክኣቱ - ዓቐኑ 
ገዚፍ ክኸውን ይኽእል። ስለ’ዚ፡ ቃንዛ 
ክፈጥርን ደም ኣብ ሽንትና ክሕወስን 
ግድን ይኸውን። 
ሓደ-ሓደ ግዜ፡ እቲ ጸጸር ንዋሕዚ ናይ 

ሽንቲ’ውን ይዓግቶ እዩ። እዚ ጸገም’ዚ 
ሽንታዊ ጸገም (urinary obstruction) 
ይበሃል። ንረኽሲ ወይ ምሉእ ዕንወት ናይ 
ኩሊት የቃልዓና። 

ጸጸር ኩሊት ብኸመይ ንፍውሶ?ጸጸር ኩሊት ብኸመይ ንፍውሶ?
እቲ እንገብሮ ፍወሳ፡ ከም ዓይነት ናይ’ቲ 

ጸጸርን ዝተፈጥሮ ኣገባብን ይፈላለ እዩ። 
ዓቐን ሽንትኻ ምቑጽጻር ግና፡ ሓደ ካብ 
ኣገባባት ፍወሳ እዩ። 
=> ብብዝሒ ምእንቲ ክንሸይን - ኣብ 

መዓልቲ ካብ ሽዱሽተ ክሳብ ሸሞንተ 
ቢኬሪ ማይ ክንሰቲ ይግባእ። ተምላስን 
ዕግርግርን ዝኣመሰለ ተርእዮታት ምስ 
ዝህልወና ድማ፡ ዝያዳ ፈሳሲ ከም ዘድልየና 
ኣይንዘንግዕ። እቲ ፈሳሲ ብመልክዕ ጽማቚ 
ለሚን ክኸውን’ውን ይኽእል እዩ።  
=> ጽማቚ ለሚን ምውሳድ፡ ካልሽዩም 

ዕንኳር ከይፈጥር ንምክልኻል ይሕግዝ 
እዩ። ኣብ ለሚን ዝርከብ ‘ሲትሬት’ (ci-
trate) ዝተባህለ ከሚካላዊ ውህደት፡ ኣብ 
ኩሊት ዝፍጠሩ ደቀቕቲ ጸጸራት ክሰብር 
ዓቕሚ ኣለዎ።  
=> ቈጽሊ ሪሓን ‘ኣሰቲክ ኣሲድ’ (ace-

tic acid) ትሕዝቶ ኣለዎ። ጸጸር ኣብ 
ኩሊት ንኸይፍጠር ሰባቢሩ ናይ ምውጻእ 
ዓቕሚ ኣለዎ። ስለ’ዚ፡ ጽማቚ ሪሓን 
ብዓቐኑ ክንወስድ ይከኣል። ናይ ቱፋሕ 
ኣቸቶ’ውን ተመሳሳሊ ጥቕሚ ኣለዎ። 
ክንጥቀመሉ ንኽእል ኢና።  
=> ጽማቚ ሰለሪኒ፡ ጸጸር ኩሊት 

ንኸይፍጠር ዝከላኸል ኣሲዳዊ ትሕዝቶ 
ኣለዎ። 
እቲ ካልእ ኣገባብ ፍወሳ ናብ ሕክምና 

ብምኻድ ግቡእ መርመራ ምግባርን 
ብሓኪም ዝተዋህበካ መድሃኒትን ምኽርን 
ብግቡእ ምክትታል እዩ።



ሓዳስ   ኤርትራ

ቅብኣታት ስዉኣት ስነ-ጥበበኛታት. . .ኣብ ዝሓለፈ ሕታም ናይዚ ዓምዲ፡ ምስ ኣብ 
ቤተ-መዘክር ኤርትራ ዕዮታቶም ንምርኢት 
ቀሪቡ ዘሎ ስዉኣት ስነ-ጥበበኛታት ዘላሊ 
ሓጺር ጽሑፍ ኣቕሪብና ነይርና። ኣብቲ 
ሕታም ኣብ ስእሊ ስዉእ ስነ-ጥበበኛ ሃይለ 
ወልደሚካኤል፡ ብጌጋ ሃይለ ገብረሚካኤል 
ተጻሑፉ ስለ ዘሎ በዚ ክእረም። ብተወሳኺ፡ 
ኣብዚ ናይ ሎሚ ሕታም ክወጽእ ዝነበሮ ናይ 
ስዉእ ኣማኑኤል ኣፈወርቂ ስእልን ቅብኣን 

ብርሃነ ኣብርሃ (ወዲ ዛግር)

ሙሉጌታ ተስፋይ (ረመጽ)

ሃይለ ገብረሚካኤል (እምበቲቶ)

ሙሴ ኣስገዶም

ትርሓስ እያሱ

ኣበባ ወልደሊባኖስ

ቀያሕ ዕንባባ፡ ብብርሃነ ኣብርሃ (ወዲ ዛግር)

መርመራ ጸላኢ፡ ብሙሴ ኣስገዶም ምትሕግጋዝ፡ ብኣፈወርቂ ኣስመሮም

ብትርሓስ እያሱ

ንሃንጽ ንዋጋእ፡ ብሃይለ ገብረሚካኤል 
(እምበቲቶ)

ኣፈወርቂ ኣስመሮም

ብዘይ መሰነይታ ጽሑፉ ወጺኡ ነይሩ። 
ካልኣይ ክፋል ናይቲ ጽሑፍ ይቕጽል። 
ዙረት ቀጺልና፡ ናብ ዕዮታት ስነ-ጥበበኛ 

ኣማኑኤል ኣፈወርቂ ኣበልና። ኣብ 
ኣስመራ እንከሎ ሰኣላይ ዝነበረ ኣማኑኤል፡ 
ኣብ 1975 እዩ ንሜዳ ወጺኡ። ካብ ናይ 
ካልኦት ስነ-ጥበበኛታት ፍልይ ዝበለ ቅዲ 
ዝኽተል ኣማኑኤል፡ ኣብ 1993 እዩ 
ተሰዊኡ። ሓንቲ ካብ ዕዮታቱ እታ ‘ናዅራ’ 
ዝሰመያ ንሕሱም እዋን ማእሰርቲ ናዅራ 
እትገልጽ ቅብኣ’ያ። ዝበዝሕ ኣሳእል ሜዳ 
ክዉንነታዊ’ዩ። ኣብ መዓልታዊ ህይወት 
ተጋዳላይ፡ ጸላኢ፡ ጅግንነት፡ ህይወት 
ገድሊ፡ . . . የተኵር። ነዚ ድማ 
ብዝተፈላለየ እቲ ሓደ ስነ-ጥበበኛ ዝመርጾ 
ወይ ዘማዕብሎ ቕዲ ይግለጽ ነይሩ። 
ኣማኑኤል፡ ብብራሽ፡ “ወተር ከለር” ገይሩ 
ይቐብእ’ሞ ኣብ ልዕሊኡ ፒሮ ገይሩ 
ብሕንጻጻት ዝደለዮ ምስሊ ይስእለሉ። 
እዚ ፍሉይ ናቱ ቕዲ’ዩ። ንግፍዕታት 
ኣብያተ-ማእሰርቲ ናዅራ፡ ሰምበል፡ 
ወዘተ. ዝገልጽ ኣደናቒ ቅብኣታት ድማ 
ሓዲጉ። ንምስሊ ተጋዳሊት ጽገሬዳ ፍስሃ 
(ጓል ጋንዲ) ዝቐብኣ ድማ ዕቚር ዓቕሙ 
እትገልጽ እያ።
ስነ-ጥበበኛ ተስፋልደት ሃይለ (ኦሮሞ) 

ኣብ 1978 ካብ ኢትዮጵያ ንሜዳ 
ዝተሰለፈ ተጋዳላይ እዩ። ካብ ቋንቋኡ 
ተበጊሶም ደቂ ኣሃዱኡ “ኦሮሞ” 
ሰምየሞ። ኦሮሞ ምስ ስነ-ጥበበኛ ግርማይ 
(ሓኽሊ) ኣብ 1985 (ወፍሪ ባሕሪ-

ነጋሽ) ኣብ ግንባር ናቕፋ ተሰዊኡ። ካብቲ 
ዘፍርዮ ዝነበረ ቅብኣታት ንማእቶት፡ ወግዒ 
ቡን ኣብ መታሕት፡ ምስሊ ገጽ ብሄራት 
ኤርትራ ዝገልጽ ኣሳእል ይርከቦ። ኣብቲ 
መስተንክራዊ ጽርግያ ብድሆ ዘሎ ሓወልቲ 
ካብ ዝቐረጹ ስነ-ጥበበኛታት ገድሊ ድማ 
ሓደ’ዩ። 
ሙሴ ኣስገዶም ካብቶም ፍሉጣት ስነ-

ጥበበኛታት ገድሊ’ዩ። ንሱ ኣብ 1977 
ተሰሊፉ፡ ድሕሪ ናጽነት ኣብ 2010 ተሰዊኡ። 
ሓያል ጐድኒ ኣሳእል ሙሴ ኣስገዶም፡ ኣብ 
ናይ ገጽ ስምዒታት ዘተኵር ብምዃኑ’ዩ። 
ኣብ ገጽ ናይቶም ዝስእሎም ሰባት ዓሚቚ 

መልእኽቲ ከመሓላልፍ ይደሊ። 
ብሓጺሩ፡ ጽቡቕ ክእለት ኣገላልጻ 
ናይ ገጽ ስምዒታት ኣለዎ። ንኣብነት፡ 
ኣብ ገጽ ናይታ ኣብ ቤት-ማእሰርቲ 
ደርግ እትምርመር ተጋዳሊት ዝርአ 
ድምብርጽ ዘይብል ስምዒት ብዕምቆት 
ኣቕሪብዎ’ሎ። ብተወሳኺ፡ ኣብተን 
“ህድማ ካብ ቤት-ማእሰርቲ ጸላኢ”፡ 
“ሳዕስዒት ገድሊ” (ፈጨው)፡ “ንሜዳ 
ዝወጽእ ወዶም ዘፋንዉ ወለዲ” ዝገልጻ 
ቅብኣታቱ፡ ካብቲ ብዙሕ ውሑድ 
ተጠቃሲ ዕዮታቱ እዩ።
 ተጋዳሊት ኣበባ ወልደሊባኖስ ኣብ 

1977 እያ ተሰሊፋ። ኣብ 1985 
(ወፍሪ ባሕሪ-ነጋሽ) ድማ ተሰዊኣ። ኣበባ 
ካብተን ውሑዳት ግን ብሉጻት ቀባእቲ 
ተጋደልቲ ነይራ። ኣብ ግፍዕታት ጸላኢ፡ 
ምዝንታው ታሪኽ ሕብረተሰብ፡ . . . 

ዘተኰረ ቅብኣታታ 
ድማ ካብቲ ኣብ ቤተ-
መዘክር ኤርትራ ቀሪቡ 
ዘሎ ዕዮታታ እዩ። 
ስውእቲ ስነ-ጥበበኛ 

ትርሓስ እያሱ ሓንቲ 
ካብተን ህቡባት 
ደቀንስትዮ ስነ-
ጥበበኛታት ገድሊ እያ። 
ኣብ 1977 ተሰሊፋ 

ኣብ 2008 ድማ ተሰዊኣ። “ናይ ኣደ 
ዕንጋለ”፡ “ርእስኻ ምኽኣል”፡ ዝገልጽ ህቡብ 
ቅብኣታት ኣፍርያ። ኣብ ቅብኣ ውጽእ 
ዝበለ ኣበርክቶ ካብ ዘለወን ሞያውያን 
ኰይና፡ ኣብ ሃገራዊ ቤተ-መዘክር ኤርትራ 
ገለ ካብ ዕዮታታ ንምርኢት ቀሪቡ’ሎ።  

ስነ-ጥበበኛ ብርሃነ ኪዳነ ኣብ 1977 ንሜዳ 
ወጺኡ፡ ኣብ ሜዳ ዝተፈላለየ ቅብኣታት 
ዘፍረየን ድሕሪ ናጽነት ሞያዊ ጕዕዞኡ ኣብ 
ባህላዊ ጉዳያት ህግደፍ ዝቐጸለን ስነ-ጥበበኛ 

እዩ። ብርሃነ፡ ኣብ 2008 ኣብ ኣስመራ 
ተሰዊኡ።
ስዉእ ኣፈወርቂ ኣስመሮም፡ ኣብ 1977 

ተሰሊፉ ኣብ 2002 ዝተስውአ፡ ኣብ ሜዳ 
ዝተፈላለየ ንጥፈታት ተጋደልቲ ዝቐብአ 
ምኵር ስነ-ጥበበኛ እዩ። “እንዳ ፎርኖ” 
ሓንቲ ካብተን ቀንዲ ቅብኣታቱ ዀይና ነታ 
ናይ ፈለማ እንዳ ፎርኖ ኣብ ገድሊ እዩ 
ቐቢኡዋ። ንብጻይነት፡ ናብራ ገድሊ ብቕብኣ 
ካብ ዝሰነዱ ስነ-ጥበበኛታት ሓደ እዩ። 
ብርሃነ ኣብርሃ (ወዲ ዛግር) ሓያል ቀብኣይን 

ቀራጻይን ኰይኑ፡ ድሕሪ ናጽነት ናብ ቻይና 
ከይዱ ዝተማህረን ብዙሕ ብሉጽ ፍርያት 
ዘፍረየን ኣብ ሃገራዊ ብዓላት ድማ ዓቢ ስነ-
ጥበባዊ ኣበርክቶ ዝገበረን ስነ-ጥበበኛ እዩ። 
ኣብ 1977 ተሰሊፉ ኣብ 2016 ተሰዊኡ። 
“ቀያሕ ዕንባብ” ሓንቲ ካብ ዝበለጻ 
ስርሓቱ እያ። 
ሙሉጌታ ተስፋይ (ረመጽ) ሓደ ካብቶም 

ዓበይቲ ቀረጽትን ቀባእትን’ዩ። ረመጽ፡ ኣብ 
1975 ተሰሊፉ፡ ኣብ 2011 ድማ ተሰዊኡ። 
ካብ ዘፍረዮም ስራሓቱ ሓንቲ፡ ንዘጋጠሞ 
መውጋእቲ እግሪ እትገልጽ “እግረይ” 
ብዝሰመያ ቅብኣ እዩ ስነ-ጥበባዊ ዕዮኡ 
መዊስዎ። 
ኣብ ዝተፈላለያ ኣሃዱታት ኰይኖም 

ብሉጽ ስነ-ጥበባዊ ዕዮ ዘፍረዩ ብዙሓት 
ስዉኣት ስነ-ጥበበኛታት ነይሮም። 
ንኣብነት፡ ሃይለ ገብረሚካኤል (እምበቲቶ)፡ 
ኣብ ወተሃደራዊ ጽፍሒ እንከሎ ዝቐብእ 
ዝነበረ ምኵር ተጋዳላይ እዩ። ድሕሪ 
ናጽነት ናይ ኮሎኔል ማዕርግ ዝረኸበ 
ሃይለ፡ ኣብ 1973 ተሰሊፉ፡ ብ2017 ድማ 
ተሰዊኡ። ገለ ካብ ቅብኣታቱ፡ ኣብ 1987 

ምስ ክፍለ-ሰራዊት 52 እንከሎ ዝቐብኣ 
“ንሃንጽ ንዋጋእ” ዘርእስታ ንመበል 26 
ዓመት ምጅማር ብረታዊ ቓልሲ እትገልጽ 
‘ዕድመ ንባሕቲ መስከረም 1961 – 1987’ 

ዝብል ጽሑፍ ዘለዋ ቅብኣ እያ። ኣብ 
ተመሳሳሊ ዝኽሪ “ሕጂ’ውን ድሉዋት” 
ዘርእስታ ቕብኣ’ውን ኣዳለወ። 
ቤተ-መዘክር ኤርትራ ምስዞም ስዉኣት 

ስነ-ጥበበኛታትን ገለ ካብ ስርሓቶምን 
ዘላሊ ሓጺር ስእላዊ መግለጺ ምድላዉ፡ 
ውዕለቶም ንምዝካርን ምስ በጻሕቲ 
ንምልላይን ዝዓለመ’ዩ። ስነ-ጥበበኛታት 
ገድሊ፡ በቲ ዝነበረ ድሩት መሳለጥያ፡ 
ካብ ከባቢኦም ካብ ዝርከብ ኣቝጽልቲ፡ 
ሓመድ፡ መዘርባዕ፡ ዕረ፡ መዓልቱ ዘሕለፈ 
መድሃኒት፡ ካብ ኣሕምልቲ ከይተረፈ 
እናተጠቐሙ እዮም ሞያዊ ኣበርክቶ 
ገይሮም። ድሌት እንተ’ሎ ጽሕረት 
ቀረባት ብተበላሓትነት ከም ዝስገር ድማ 
ኣመስኪሮም። “በቲ ሓደ ኢድ ከላሽን 
ክትስከም እንከለኻ፡ በታ ሓንቲ ድማ 
ታሪኽ ክትስንድ ኣለካ። ስነ-ጥበብ፡ ኣብ 
ምስናድ ታሪኽ ዕዙዝ ተራኡ ተጻዊቱ’ዩ፡” 

ብምባል ይገልጾ ስነ-ጥበበኛ ሃይለ በርሀ፡ ሓላፊ 
ህዝባዊ ርክባት ቤተ-መዘክር ኤርትራን ሓደ 
ካብ ተጋደልቲ ቀባእትን።



ሓዳስ   ኤርትራ 25 ሰነ 2024 - ገጽ 4 መበል 33 ዓመት ቁ.256

ሸባብሸባብ
ሃሃ ማማ መመ ተተኤኤ

ኢሂን ምሂንኢሂን ምሂንኢሂን ምሂንኢሂን ምሂን

ግርማይ ኣብርሃም

እትዓዮ ዕዮ መምስ መድረኹ 
ክፈላለይን ክቀያየርን ይኽእል’ዩ። 
ክብርታት ግና ኣይቅየርን’ዩ። እኳ 
ደኣ ይጸንዕን መትከላዊ ናብ ምዃን 
ይዓብን። እቲ ኣብ ላዕሊ ተጠቒሱ 
ዘሎ ክብርታት ሰማእታትና መርኣያ 
ሰብ ምዃንን ስለ ሰብ ምቛምን’ዩ። 
በዚ ኽብርታት’ዚ ተማእኪልካ፡ እዝን 
እትን ዘይብሉ ኣብቲ ዘሎኻዮ በቲ 
ዘሎካ ብዘይ ተጕላባነት ምግልጋል 
ከኣ ሕድሪ ሰማእታት ምትግባር’ዩ። 

ፊዮሪ ተስፉ

ኣሰሮም ምኽታል፣ ንዝወደቕሉ 
ዕላማ ምቕጻልን ሓንቲ ብልጽግቲ፡ 
ምዕብልትን ፍትሓዊትን ሃገር 
ምህናጽ፤ መትከላቶም ምስራጽ፤ 
ባህሎምን ክብርታቶምን ምልባስ፤ 
ብሃገርን መሰል ርእሰ-ውሳነን ዋጋ 
ዕዳጋ ዘይምግባር፤ ኤርትራ እምበር 
ኣነ ዝብል ኣተሓሳስባ ምጥፋእ፤ 
ንቐጥታውን ዘይቀጥታውን ጊላነት 
እምቢ ምባል፤ ዋጋ ዝተኽፍሎ 
ሓድነት ምዕቃብ፤ ሃገራዊ ፍትወት 
ካብ ውልቃዊ ፍትወት ምቕዳም፤ 
ህይወቶም ንዝኸፈሉላ ሃገር 
ምዕቃብን ምምዕባልን፤ ኩሉ ድሑር 
ኣተሓሳስባ ምውጋድ፤ ንሃገርን 
ህዝብን እሙንን ውፉይን ምዃን፤ 
ብታሪኹን መነንቱን ሕቡን ዜጋ 
ምዅስኳስ። 

ፎኣድ መሓመድ

ነታ ብዋጋ መስዋእቶም ዝመጸት 
ሃገር፡ ምዕቃብን ምልማዕን፤ ነቶም 

ሕድሪ ሰማእታት እንታይ እዩ? ሕድሪ ሰማእታት እንታይ እዩ? 
መንእሰያት፡ ብኸመይ ኢና ነቲ ሕድሪ እነኽብሮ?መንእሰያት፡ ብኸመይ ኢና ነቲ ሕድሪ እነኽብሮ?

ንሳቶም ብህይወት እንተ ዝነብሩ 
ዝናብይዎምን ዝኣልይዎምን 
ደቈምን ወለዶምን ምሕብሓብን 
ከም ዘይዝኽትሙ ምግባርን፤ እቲ 
ንሳቶም ዝወደቕሉ ዕላማ ምቕጻልን 
ብመስዋእቶም ዝተረጋገጸ ዓወት 
ውሑስ ምግባርን፤ ብልጽግትን 
ስልጥንትን ሃገር ምህናጽ፤ ብታሪኹ፡ 
ባህሉ፡ ክብርታቱን መንነቱን ዝሕበን 
ወለዶ ምዅስኳስ ወዘተ.።

መምህር ኪዳነ ሽሞንዲ

ብባህሎምን ክብርታቶምን 
ተማእዚንና ሰላም ዝሰፈና፡ ዜጋታታ 
ጸጋታታ ብማዕረ ዝካፈሉላ፡ ብቝዕ 
ተክኖሎጅን ፍልጠትን ዝዓጠቐት፡ 
ልኡላውነታ ዝተኸብረ፡ ክብርትን 
ብልጽግትን ኤርትራ ክውንቲ 
ምግባር፤ ንወለዶም፡ ውሉዳቶምን 
ስድራኦምን ፍቕሪ ምሃብ፤ ምስ 
ባህሎምን ክብርታቶምን ዘሎና 
ምትእስሳር ብምዕማቝን ብእኡ 
ብምምእዛንን፡ ፍልጠትን ተክኖሎጅን 
ዓጢቕና፡ ንምልምዓን ምብልጻጋን 
ብትግሃት ምስራሕ፤ ታሪኾም፡ 
ባህሎምን ክብርታቶምን ምስግጋር። 

ኣሚራ ሰናይ

ሕድሪ ሰማእታትና ዓወት ንሓፋሽ 
እዩ። ሓፋሽ ንኽዕወት ድማ 
ብውልቂ ዘይኮነስ ኣሕፊሽካ ምሕሳብ 
የድልየና። ናጽነት ምምጻእ ቀዳማይ 
መድረኽ እዩ ነይሩ። መጀመርታ 
እምበር መወዳእታ ናይ’ቲ ዕላማ ስለ 
ዘይኮነ ድማ ንምዕቃቡን ብልጽግትን 
ምዕብልትን ኤርትራ ንምፍጣርን 

ድማ ናትና ሓላፍነት ይኸውን። ነዚ 
ሕድሪ እዚ ብተደጋጋሚ ታሪኽና 
ብምውካስን ሰማእታትና ብምዝካርን 
ከነኽብሮን ኣብ ደምና ክነስርጾን 
ዘሸግር ኣይኮነን።

ሚኪኤል እያሱ

ኤርትራ ልኡላዊት ኾይና፡ 
ከምተቈርመመትን ከይዘይተደፍረትን 
ተሓፊራን ተኸቢራን ንውሉድ ወለዶ 
ክትነብር፤ ህዝባ ብኽብረት ኣብ ሃገሩ 
ይነብር ክነብር፤ ውሑስ ቁጠባዊ 
ሓርነት ክንሃንጽ፤ ኩሉመዳያዊ 
ጠለባት ሓፋሽ ክነማልእ፤ ማሕበራዊ 
ፍትሒ ክነንግስ ወዘተ

ሕድሪ ሰማእታት ለበዋ ዘየድልዮ 
ንኤርትራ ዘዝተወልደላ ዝትግብሮ 
እዩ። ብነፍሲወከፍ ወለዶ ኸኣ 
ይትግበር ኣሎ፡፡ ኣብ ኣሰሮም - 
ዕላምኦምን መኸትኦምን ብምስዓብ። 
ሰማእታትና ብዋጋ ክትመን ዘይክእል 
ሂወት እዮም ንኤርትራ ሸሊሞማ። 
ንሕና ኸኣ ንዳግመ ሕውየት 
ኤርትራ ክንጽዕርን፡ ብልጽግትን 

ዘይትድፈርን ሃገር ክንሰርሕ ሕድሪ 
ሰማእታት’ዩ።

ፊልማዊት መዓሾ

ሰማእታት ካብቲ ዝተሰውእሉ 
ምኽንያት፡ ናጻ፡ ሉእላዊትን 
ብልጽግትን ኤርትራ ንኽትህሉ 
እዩ። ዜጋታታ ካብ መግዛእትን 
ሹቕረራን ወጺኦም ብሰላም፡ 
ፍቕሪ ብልጽግናን ምዕባለን ከምቲ 
ዝደልይዎ ከመሓድርዋን ክሃንጽዋን 
መታን እዩ። ነዚ ዝጠቐስክዎ 
ምኽንያት ወይ ዕላማ’ዚ ንምትግባር 
ድማ ናይ ኩልና ሓላፍነት እዩ። እዚ 
እቲ ሰማእታትና ክገብርዎ ዝደለዩ 
ግና ሂወቶም ብምኽፋል ዘምጽእዎ 
ድማ ንዓና ነቶም ተቐበልቲ ሃገር 
ዝሓደጉልና ወይ ዘሕለፉልና ሕድሪ 
ወይ ዕላማ እዩ። ሕድሪ ዝቕበል 
እሙን ዝዀነ ሰብ እዩ፡ ሰማእታትና 
ነቲ ዝተረፈ ወይ ንዓና ኣሚኖም 
ዝሃቡና ሕድሪ ድማ ነቲ ንሳቶም 
ዝተሰውኡን ዝሓለፍሉን ዕላማ 
ናብ ግብሪ ብምቕያር፡ ብዝለዓለ 

ተወፋይነትን ትግሃትን ክዉን 
ክንገብሮ ምስ እንኽእል ድማ 
ሕድሮም ነኽብር።

ሃብቶም ገብረሂወት

ሰማእታትና ከቢድ ዋጋ 
ከፊሎም’ዮም ሃገር ኣምጺኦም። 
ድሒሩ ኣብ ዝሰዓበ ወራራትን 
ዕንደራታትን እውን ተመሳሳሊ ዋጋ 
ብምኽፋል ልኡላውነታ ከም ዝኽበር 
ገይሮም። ንሕና ድማ ክንናብያ፡ 
ክንሃንጻ፡ ክነበልጽጋን ድርዒ 
ዄንና ክንከላኸለላ፤ በበቲ ሒዝናዮ 
ዘሎና ሞያን ሓላፍነትን ጽዓትናን 
ጉልበትናን ከይበቐቕና ኩሉ 
ዓቕምና ብምውህሃድ ክንሰርሕን 
ክንጽዕርን፣ ንጹር ራእዪን ዕላማን 
ኣቐሚጥና ምስ ትሕቴና፡ ልዕለናን 
ማዕረናን ዘለዉ መሳርሕትና ናይ 
ምትሕብባርን ምውህሃድን መንፈስ 
ኣዕቢና ተጨባጥን ተዓቃኒን 
ዓይነታዊ ስራሕ ክንዓዪ እንከለና’ዩ፡ 
ሕድሪ ሰማእታት ኣኽቢርና ኢልና 
ክንዛረብ እንኽእል።

መድረኻዊ ሓላፍነት መንእሰይ ወለዶ እንታይ እዩ?መድረኻዊ ሓላፍነት መንእሰይ ወለዶ እንታይ እዩ?
ፊዮሪ ተስፉ

ዓለምና ብተክኖሎጂ ትሕምበብ 
አብ ዘላትሉ መድረኽ ኢና ዘሎና። 
እቲ ብሉይ መግዛእቲ ሓሊፉ ሓድሽ 
መግዛእቲ ኣብ ዝተኣተወሉ ዘሎ 
መድረኽ ኢና ዘሎና። ስለዚ ኣብ ኩሉ 
ዓውዲ ኣብ ከም ትምህርቲ፡ ባህሊ፡ 
ስነ-ጥበብን ካልእን ከይተረድኣና 
ኣብ ስዉር መግዛእቲ ከይንህሉ 
ምስትብሃል፤ ኣብ ተክኖሎጂ ዘለና 
ኣፍልጦ ምዕባይ፤ በሊሕ እሾኽ 
እንተ ወጊእካ ብበሊሕ እሾኽ 
ኢኻ ተኣልዮ፡ ነዛ ብዅለንትናኣ 
በሊሓ ዘላ ዓለም፡ ንሕና’ውን 
ብብልሒ ክንስዕራ ከየባተኽና 
ምስራሕ፤ ምዕቃብን ምምዕባል 
ሃገርን ከም ቀዳምነት ወሲድና፡ 
ንዕኡ ክንትግብር ከኣ መድረኽ 
21 ክ/ዘመን ዝሓተና ኩሉመዳያዊ 
ብቕዓት ክህልወና ምጽዓር፤ ባህልን 
ክብርታትን ሰማእታትና ለብሲና፡ 
ናብ ናይ መድረኽና ቋንቋ ለዊጥና 
ክንጥቀምሉ፤ ልክዕ ከምቲ ስዉኣትና 

ንመጻኢት ናጽነት ኤርትራ 
ዝተሰዉኡ፡ ንናይ መጻኢት ብልጽግቲ 
ሕፍርቲ ኤርትራ ኣብ ሕጂ ዄንና 
ከነበርክት ግዴታዊ ሓላፍነትና ምዃኑ 
ምግንዛብን ንትግባረኡ ብተወፋይነት 
ምስራሕ፤ ጻዕረኛታት፡ ትስፉዋት፡ 
ሓቦኛታት፡ መሃዝትን ተበላሓትትን 
ክንከውን ምጽዓር፤ ንሎምን ጽባሕን 
ዘየተሓማሚ፡ ተመሊስና ንሓድሕድና 
ከም ዘይንወቓቐስ ዝገብርን ትካላዊ 
ኣሰራርሓ ኣብ ምህናጽ እጅምና 
ክነበርክት መድረኽ ዝጠልቦ 
ሓላፍነት መንእሰያት’ዩ።

ኣሚራ ሰናይ

ሃገራውነት ሕመረት ናይ’ቶም 
ኩሎም ንንየተሎም ባህላውን 
ፖለቲካውን ክብርታትና ስለ ዝኾነ፡ 
ተወዳዳርን ብሉጽን ዕዮ ክንዪ፡ 
ዓቕምና ምምዕባልን ኣበርክትቲ 
ምዃንን፤ ኣብ ተጠማቲን ዘይርጉእን 
ዞባ ስለ ዘሎና፡ ንድሕነትናን 
ሰላምናን ወትሩ ድሉዋት ክንከውን፤ 

“እንታይ ገደሰኒ” ኣወጊድና “ኣካል 
ናይዚ ህዝቢ እየ፡” “ይምልከተኒ እዩ፡
” “ንምፍትሑ እጃመይ ከበርክት 
ኣሎኒ” ክንብል፤ በቲ ዘሎና ዓቕምን 
ሞያን ብተወፋይነት ኣበርቲዕና 
ክንሰርሕ፤ ክቡር ዋጋ ዝተኸፍለልና 
ምዃንና ተረዲእና፡ ሓላፍነታዊ 
ስራሕ ክንዓምም።

ፍልማዊት መዓሾ

ረኺብናዮ ዘሎና ሰላም ውሑስን 
ዘላቒን ክኸውን ወትሩ ድሉውነትና 
ክነረጋግጽ፤ ድሕነት ሃገር ቀዳምነት 
ሂብና ወትሩ ንቕሓትና ክነዕቢ፤ 
ከምቲ ኣብ መኸተ ኣብ መደባት 
ልምዓት’ውን ኣማእዛኒ ተራና 
ክንጻወትን ተጊህና ክንሰርሕን፤ ቀለስቲ 
መጻኢና ክንከውን፤ ማዕርማዕረ’ቲ 
ኣብ ዓለም በብእዋኑ ዝብጻሕ ዘሎ 
ተክኖሎጂያዊ ምዕባለታት ክንስጉም፤ 
ዝመጸ ተጻብኦ እንተ መጸ ሕልናና 
ከየዕረብና ከም ወትሩ መኪትና 
ክንስዕሮ፤ ውልቃዊ ኣተሓሳስባን 

ኣመለኻኽታን ወጊድ ኢልና ኣሰር 
ስዉኣትና ተኸቲልና ንሓባራዊ 
ዕላማ ተጊህና ክንሰርሕ፤ ገዛእ 
ርእስና ብትምህርትን ተክኖሎጂን 
ኣማዕቢልና፡ ፍልጠትና ዓቕምናን 
ኣራቢሕና ሃገርና ክነልምዕን 
ከነበልጽግን፤ ኣብ ሕብረሰብን ሃገርን 
ለውጥን ዕብየትን ዘምጽእ ኣበርክቶ 
ክንገብር፤ ፈጸምትን ኣተግበርትን 
ክንከውን።

ሚኪኤል እያሱ

መድረኽ ዘሰክመና ሓላፍነት 
ብግቡእ ምትግባር፤ መንእሰይ 
ማለት ዓንድ ሕቘ ሃገር ስለ 
ዝኾነ፡ መምስ ዝቀያየር ህሉው 
ኵነታት ክንተዓጻጸፍ፤ ስትራተጂያዊ 
ኣገዳስነት ሃገርና ኣብ ግምት 
ብምእታውን ሕልሚ ወረርትና 
ብምዝካርን ምውሓስ ሰላምን 
ልኡላውነትን  ከየቋረጸ ዝውሕዝ 
ሓለዋና ክኸውን፤ ቁጠባና ብምዕባለ 
ክህነጽ ንስራሕ ክንጽዕት፤ ማሕበራዊ 
ፍትሒ ክቕጽልን ሓድነትን 

ስኒትን ብሄራትና ክጥጥዕን ንዘሎ 
ክብርታትን ጸጋታትን ሕብረተሰብና 
ብግቡእ ክንዕቅቦም፤ ኣብ ዝሃለና 
ሃሊና ቅኑዕ ይኹን ሕማቕ ብዘየገድስ 
“ሃገረይ” ክንብል፤ “ኣዴኻ ኣይከም 
ዝለኣኸትካን ዕዳጋ ከም ዝጸንሓካ” 
ከም ዝበሃል፡ ዝተለምናዮም 
ውልቃውን ሃገራውን መደባት 
ከይተተግበሩ ክተርፉን ግዜ ክመጡን 
ከምዝኽእሉ ኣብ ግምት ምእታው፣ 
ዘዝመጸ ድንኩል ምእላይን ሃገር 
ዝጠለበቶ ዕዮ ምዕያይን መድረኽ 
ዘሰክምና ሓላፍነት’ዩ።  



ሓዳስ   ኤርትራ

ስድራቤትስድራቤትስድራቤትስድራቤት
ዮሴፍ ሃይለማርያምዮሴፍ ሃይለማርያም

ዘይምርድዳእ ኣቦን ኣደንኣብ ውሽጢ ስድራቤት ዝርአ ጭንቀት፡ 
ሓደ ካብ ማሕበራዊ ጸገማት እዩ። ንመላእ 
ስድራቤት ሰላም ከሊኡ፡ ኣብ ቀጻሊ ናዕብን 
ዕግርግርን ይሸማ፣ ግዳይ ዘይተደልየ ጸገምን 
ዕግርግርን ድማ ትኸውን። ኣብ ውሽጢ 
ስድራቤት ዘጋጥም ጭንቀት ብቐንዱ፡ 
ካብ ዘይምርድዳእ ወለዲ ማለት ኣቦን ኣደን 
ዝፍጠር እዩ። ምርድዳእ ናይ ኣቦን ኣደን 
ኣብ ዘለዋ ስድራቤት፡ ጭንቀት ቦታ የብሉን። 
ኵሎም ኣባላት ስድራቤት ብፍቕሪን 
ሕውነትን እናተኸባበሩ እዮም ዝነብሩ።  
ኣብ ጕዕዞ ሂወት ጸገማት ከጋጥም 

ተፈጥሮኣዊ መስርሕ እዩ። እቲ ዘድሊ ነዞም 
ጸገማት እዚኣቶም ክትስዕረሉን ናብ ረብሓኻ 
ክትቅይረሉን ዘኽእል ውሽጣዊ ብቕዓት 
ምውናን እዩ። ብዘጋጥሙ ጸገማት ክትደሃልን 
ንምንታይ ኣጋጢሞም ክትብልን ኣይግባእን፣ 
ፊት ንፊት ገጢምካ ክትዕወተሎም ጥራይ 
እዩ ዘለካ። ካብ ጸገማትካ ክትሃድም ምፍታን 
ወይ ንጸገማትካ ክትገጥሞም ዘይምፍታን 
ግን፡ ተሳዓሪ እዩ ዝገብረካ። ውዒልካ ሓዲርካ 
ተሰዓራይ ካብ ምዃን ኣይተምልጥን። 
ቀጺልና እነቕርበልኩም ጽሑፍ፡ ኣብ ሓዳር 
ብሰንኪ ዘጋጥም ጸገም ዝኽሰት ጭንቀት 
ዘተኰረ ክኸውን እዩ። 
ዝተመርዓዉ ሰባት፡ ኣብ ሓዳሮም ጸገማት 

ከጋጥሞም ንቡር ምዃኑ ክፈልጡ ጽቡቕ 
እዩ። ምኽንያቱ፡ ምስ እተፍቅሮ ሰብ 
- ሓዳር ገይርካ ማለት ኣብ ጕዕዞኻ ምስ 
መጻምድኻ ኣይትጐራፈጥን ኣይትኳረን 
ማለት ስለዘይኰነ። ክትጐራፈጥን 
ክትጋጮን ንቡር ምዃኑ ፈሊጥካ፡ 

ሓይሊ ሓቀኛ ዝምድና
በዓል ሓዳር ኩን፣ ምስ ሓዳርካ ዝተፈላለኻን 

ከምኡ’ውን ክትምርዖ ኣብ ጉዕዞ ሃሉ 
ብዘየገድስ ሕጉስ ሰብ ክትከውን ፍጹም 
ዝምድና ኣይኮነን ዘድልየካ። ኣብ ዝምድናኻ 
ሕጉስ ክትከውን እቲ ዘድሊ ፍቕሪ ምህላው 
ጥራይ’ዩ። ‘ፍጹም ዝድምና ስለዘይብለይ’የ 
ኣብ ሓዳረይ ሕማቕ ዘለኹ’ ኣይትበል። በቲ 
ሎሚ ወኒንካዮን እተስተማቕሮን ዘለኻ ፍቕሪ 
ጥራይ ተሓጎስ። እቲ ብንእሽቶ ነገር ምምስጋን 
ዝለመደ ሰብ’ዩ ዓቢ ነገር ምስ ረኸበ ዘመስግንን 
ዝሕጎስን። ስለዚ፡ ነቲ ኣብ ቅድሜኻ ዘሎ ነገር 
ብኸመይ ተድንቖ ተመሃር። ብድሕሪኡ 
ብዘለካ ክትዓግብን ኣመስጋኒ ክትከውንን 
ኢኻ። እዚ ከኣ ኣብ ዝምድናኻ እወታዊ 
ኣጠማምታ ክህልወካን ሓጎስ ክትመርሕን 
የኽእለካ። “ዘለካ ተወከፍ እንተዘይብልካ 
ኣይትሰከፍ” ከምዝበሃል፡ በታ ዘላትካ ተዋሳእ፡ 
ብዘለካ ተሓጎስ። ብሓጺሩ፡ ሓጎስ ከተስተማቕር 
ናይ ፍቕሪ ህይወትካ ዘይኮነ ኣብ ፍቕሪ ዘለካ 
ኣጠማምታ ኢኻ ክትልውጥ ዘለካ። እዘን 
ዝስዕባ ሓሙሽተ ነጥብታት ነቲ ሎሚ እትነብሮ 
ዘለኻ ህይወት እናስተማቐርካ ኣብ ሓዳርካ 
ፍቕሪ ዝዓሰሎ ሕጉስ ህይወት ክትመርሕ 
ዝሕግዛ እየን።   

1. ኩሉ ሰብ ብሉጽ ጎድኒ ኣለዎ - ብሉጽ 1. ኩሉ ሰብ ብሉጽ ጎድኒ ኣለዎ - ብሉጽ 
ጎድንኻ ርኸብ ጎድንኻ ርኸብ 
ኩሉ ሰብ ኣብ ህይወቱ ትዕበ ትንኣስ ብሉጽ 

ጎድኒ ኣለዎ። ነዛ ብልጽቲ ጎድኑ ክፈልጣ ግን 
ግዴታ ኣለዎ። ነዛ ብልጽቲ ጎድኑ ብምልላይ’ዩ 
ምስ ሰባት ብኸመይ ከም ዝዋሳእ ፈሊጡ 
ክጐዓዝ ዝኽእል። ንዓኣ ዘይምልላይ ግን ምስ 
ብሉጽ ጎድኑ ኣብ ምድንጋር ክነብር ይግደድ። 
ክልተ መጻምድቲ፡ ኣብ ዝምድና ፍቕራዊ 
ህይወቶም ኣየና’ዩ እቲ ብሉጽ ጎድኖም 
ኣለልዮም’ዮም ክዋስኡ ዝግባእ። ንኣብነት 
መዓስ ኢኻ ርህሩህን ፈቃርን፡ ህዱእን እወታዊን 
ትኸውን? ብሉጽ ጎድንኻ እንተኣለሊኻ 
ብኸመይ ብጽቡቕ ከም እትዋሳእ’ዩ ዝሕግዘካ። 

ነቶም ጸገማት ብዝግባእ ክትኣልዮምን 
መፍትሒ ክትረኽበሎምን እዩ ዘለካ። በዚ 
ከኣ፡ ነቶም በብግዜኡ ዝመጽኡ ብድሆታት 
ምስ መጻምድኻ ኰይንካ ብናይ ሓባር 
ምርድዳእን ምትሕልላይን ገጢምካ፡ ኣብ 
ረብሓኻ ተውዕሎም፣ ኣብ ሂወትካ እውን 
ኣገደስቲ ተመኵሮታት ትቐስመሎም። 
ኣብ መንጎ መጻምድቲ ዘጋጥሙ 

ብድሆታት ሓደ ዓይነት ኣይኰኑን። ስለዝዀነ 
ገሊኦም መጻምዲ በቲ ዘጋጥሞም ጸገም፡ 
ዓቕሎም ከጽብቡ፡ ተስፋ ክቘርጹን ክሳብ 
ክጻወርዎ ዘይክእሉ ጥርዚ ጭንቀት ክበጽሑን 
ይርኣዩ። በዚ ከኣ፡ ብሓዳሮም ክጠዓሱን ክሳብ 
ኣብ ሓዳሮም ክቕጽሉ ዘለዎም ድሌት ኣብ 
ምልክት ሕቶ ከእትውዎን ይኽእሉ።   
ኣብ ሓዳር ዝርአ ጭንቀት (Marital 

distress)፡ ብቐሊሉ መዕለቢ ከምዘይርከቦ 

እዮም ክኢላታት ማሕበራዊ ጕዳያት 
ዝገልጹ። ቅልጡፍ ሞያዊ ምኽርን ኣልያን 
እንተዘይረኺቦም ድማ፡ ዝበዝሕ ግዜ ካብ 
ሕማቕ ናብ ዝኸፍአ እናማዕበሉ ከምዝኸዱ 
እዮም ዝሕብሩ። ዝግባእ ኣልያን ምኽሪን 
እንተረኺቡ ግን፡ እቲ ሓዳር ካብቲ ዝነበሮ 
ጭንቀት ወጺኡ ናብ ዕግበትን ህድኣትን 
ዝመልኦ ሓዳር ክምለስ ይኽእል እዩ። እዚ 
ዓይነት ለውጢ ከኣ፡ እቶም መጻምድቲ 
ኣብ ጕዕዞኦም እንከለዉ ባዕሎም ክገብርዎ 
ይኽእሉ እዮም። ዝበዝሕ ግዜ ግን፡ ጸገማት 
ሓዳር ብሓገዝ ሰብ ሞያ ወይ ተመኵሮ 
ብዘለዎም ኣብነታውያን ሰባት እዩ 
ዝስተኻኸል። 
ካብ ዓርክኻ ሓገዝ ወይ ምኽሪ ከም 

ዘድልየካ እትፈልጥ ግን መዓስ እዩ? መልሲ 
ዘድልዮ ኣገዳሲ ሕቶ እዩ። ነዚ ሕቶ እዚ 

ክትምልስ፡ ቅድም ክብደት ናይቲ ኣጋጢሙካ 
ዘሎ ጸገም ክትግንዘቦ ይግበኣካ። ኣብዛ 
ዓለም ፍጹም ሓዳር ዘለዎም መጻምድቲ 
የለዉን። ትዕበ ትንኣስ ኣብ ሓዳሩ ጸገማትን 
ጭንቀትን ዘይብሉ መጻምዲ የለን። ስለዚ፡ 
ዳርጋ ነፍሲወከፍ መጻምዲ ብዛዕባ ሓዳሩ 
ካብ ገለ ሰባት ሓገዝ ወይ ምኽሪ ክረክብ 
ከምዝኽእል ምርዳእ የድሊ። ንኣብነት፡ ካብ 
ክኢላታት ማሕበራዊ መነባብሮ፡ ካብ 
ኣብነታውያን መጻምድቲ፡ ካብ ወለድኻ፡ 
ብውልቅኻ መጻሕፍቲ ብምንባብ. . . ወዘተ 
ኣብ ሓዳርካ ንዘሎካ ጭንቀት እተወግደሉ 
ምኽሪን ሓገዝን ክትረክብ ትኽእል። ካብ 
ከምዚኦም ዝኣመሰሉ ሰባት እትረኽቦ ምኽሪ፡ 
ኩነታት ሓዳርካ ንምምሕያሽ ስለዝዀነ 
ብዕቱብነት ርኣዮም። ዋላ ዝሓሸ ሰላምን 
ፍቕሪን ዘለዎ ሓዳር ይሃሉኻ፡ ብዛዕባ ሓዳር 
ተወሳኺ ምኽሪ ወይ ሓገዝ እትረኽበሉ 
መንገዲ ሃሰው ምባል ንዝምድናኻ መሊሱ 
ከምዘሐይሎ ተገንዘብ።   
ኣብ ሓዳርካ ናይ ጭንቀት ተመኩሮ 

ምሕላፍ ግን፡ ካብ’ቲ ነፍሲ-ወከፍ መጻምድቲ 
ኣብ መዓልታዊ ጕዕዞ ሓዳሮም ዘሕልፍዎ 
ላዕሊን ታሕቲን ጸገማት ዝተፈልየ እዩ። 
ኣብ ሓዳሮም ጭንቀት ዘለዎም መጻምድቲ 
ፍልይ ዝበለ ምልክታት ክትዕዘበሎም 
ትኽእል ኢኻ። ንኣብነት፡- 
- ብዛዕባ ሓዳሮም ዕግበት ኣይህልዎምን፣ 
- ኣብ ዝምድናኦም ዝፈጥረሎም ተስፋ 

ምቑራጽ ቀልጢፉ ኣይከደሎምን፣ 
- ሓያል ረጽሚ (ናይ ቃል ምምልላስን 

ሓያል ምጕብዕባዕን) ኣለዎም፣ 
- ብቐጻሊ ዘንጸባርቕዎ ባእሲ ፍጹም ኣብ 

ፍታሕ ኣየምጽኦምን፣ 
- ብውሽጦም ዝተባተኸ ስምዒት 

ስለዝህልዎም፡ ኣብ ክንዲ ባእሲ ጓዕሳም ባህሪ 
የንጸባርቑ፣ 
- ኣብ ንሓድሕዶም ጽቡቕ ምግባር 

የቋርጹ፣ 
- ሓድሕዳዊ ምብህሃል ይበትኩ፣ 
- ነገራቶም ብቐጻሊ ካብ ሕማቕ ናብ 

ዝበኣሰ ይኸድ። 
- ፍታሕ ኣብ ዘይረኽቡ ክርክራትን 

መጐተን ብቐጻሊ ይኣትዉ፣ 
- ናይ ጽቡቕ ስምዒት ክሳራ የዘውትሩ፣ 
- ኣብ መንጎኦም ናይ ምሕዝነትን 

ተደላይነትን ዕድላት ይኸስሩ፣ 
- ጾታዊ ርክብ የቋርጹ፣ 
- ንሓድሕዶም ይነሻሸዉ፣ 
- ይነዓዓቑ፡ ማለት ምክብባር ኣይህልዎምን፣ 
- ኣብ ጕዳያት ናብራኦም የድሓርሕሩ 

(ሓላፍነት ኣይወስዱን)፣ 
- ጐነጽ የዘውትሩ … ዝብሉ ገለ ካብ’ቶም 

ሓዳር ኣብ ጭንቀት ምህላዉ ዝሕብሩ 
ኰይኖም፡ እዚኣቶም፡ ኣብ ተኣፋፊ ደረጃ 
ስለዘለዉ፡ ቅልጡፍ መፍትሒ ክናደየሎም 
ዘለዎም እዮም። 
ገለ ግዜ፡ ኣብ ሓዳር ዝርኣዩ ጸገማት፡ ጠንቆም 

እቶም ኣብ ዝምድናታት መጻምድቲ 
ዝርአዩ - ከም ናይ ምብህሃል ድሩትነት፡ ናይ 
ኣፈታትሓ ድኻማት፡ ምጕት፡ ጸገማት ጾታዊ 
ርክብ ወዘተ እዮም። እዞም ጸገማት እዚኣቶም፡ 
ዝበዝሕ ግዜ በቶም መጻምድቲ ብቐሊሉ 
ዝብገሱ ኰይኖም፡ መዕለቢ ምስ ዘይረኽቡ 
ነቶም መጻምድቲ ኣብ ጭንቀት ዝሸምዎም 
እዮም። ንኣብነት፡ ምስ መጻምድኻ ብኸመይ 
ከም እትበሃሃልን ትተሓጋገዝን፡ ከምኡ’ውን 
ርዝነትን ትርጕምን ሓዳር (መጻምድቲ) 
እንታይ ምዃኑ ብዕምቆት ካብ ዘይምፍላጥ፡ 
ምስ መጻምድኻ ኣብ ዘይተደልየ ክርክርን 
ባእስን ክትኣቱ ትኽእል ኢኻ። እዚ ቅልጡፍ 

መፍትሒ እንተዘይረኺቡ፡ ምስ ግዜ 
ኣብቶም መጻምድቲ ጭንቀትን ሓድሕዳዊ 
ዘይምጽውዋርን ከስዕብ ይኽእል። 
ካልእ ግዜ እውን፡ መጻምድቲ ንቑሩብ 

እዋን ጽቡቕ ክገብሩ ይጸንሑ’ሞ - ብፍላይ 
ኣብቲ ናይ መጀመርያ ደረጃ ፍቕሮም - 
ኣብ ዝተናውሐ ግዜ ግን፡ ኣብ ጕዕዞ ሓዳሮም 
ከጋጥም ንዝኽእል ጸገማት ወይ ብድሆታት 
ድሉዋት ብዘይምዃኖም፡ ግዳይ ጭንቀት 
ይዀኑ። መጽናዕትታት ከም ዘመልክትዎ፡ 
መጻምድቲ ኣብ ናይ መጀመርያ ሓዳሮም 
ብዛዕባ ተኽእሎ ጸገማት ሓዳርን ፍትሕን 
ዘልዕሉ እንተደኣ ኰይኖም፡ እቲ ወጥሪ 
ቈልዑ ክወልዱ ኣብ ዝጅምሩሉን ደቆም 
ኣብ ኩትትና ደረጃ ኣብ ዝበጽሑሉን 
ግዜ ከይተረፈ ዝቕጽል ምዃኑ እዩ። እዚ 
ከኣ፡ ኣብ ፍቕሪን ምርድዳእን ሓድሕዳዊ 
ሓልዮትን ምክብባርን ዘይተሰረተ ሓዳር፡ 
ውዒሉ ሓዲሩ ጠንቂ ጭንቀትን ውድቀትን 
ክኸውን ከምዝኽእል ዝሕብር እዩ። ኣብ 
ካልእ ግዜ እውን፡ ኣብ ሓዳር ዘጋጥሙ 
ጸገማት ብቐጥታ ውጽኢት ውልቃዊ 
ጸገማት መጻምዲ ክዀኑ ይኽእሉ እዮም። 
ንኣብነት ኣብ መንጎ መጻምድቲ ዓመጽ ምስ 
ዝህሉ፡ ኣብ ሓዳር ጸገም ክፈጥር ይኽእል 
እዩ። ከምኡ’ውን ሓዳር ብጽቡቕ ክጐዓዝ 
ጸኒሑ - ሓደ ግዜ ካብ ሓዳር ወጻኢ ሓደ 
ጕዳይ ምስ ዘጋጥም፡ ነቶም መጻምድቲ ኣብ 
ናይ ሓዳር ሽግር ከእትዎም ይኽእል። ስለ’ዚ፡ 
መጻምድቲ ኣብ ሓዳሮም ካብ ጭንቀት 
ሓራ ክወጽኡ እንተደኣ ኰይኖም፡ ውልቃዊ 
ጠባዮምን ባህርያቶምን ምስ መጻምዶም 
ከምዝኸይድ ገይሮም ክሰርዕዎ ይግባእ። 
ንምጥቕላል፡ ኣብ ሓዳር ዘጋጥም ጭንቀት፡ 

ኣብቶም መጻምድቲ ሓያል ጽልዋ እዩ 
ዘለዎ። ዝበዝሕ ግዜ ድማ ጓሂ፡ ምሽጋር፡ 
ቀጻሊ ባእሲን ከም ጸቕጢ ዝኣመሰሉ 
ጸገማትን የኸትል። እንተነዊሑ ከኣ፡ 
ኣብ’ቶም መጻምድቲ ክሳብ ቀጥታዊ ኣካላዊ 
ጽልዋ የስዕብ። እቲ ግርጭት እንተሓይሉ፡ 
ኣብ ቤተሰብ ከይተረፈ ጽልዋ የሕድር። 
ነቶም ጭንቀት ኣብ ዘለዎ ሓዳር ዝዓብዩ 
ቈልዑ፡ ኣብ ስነኣእምሮኣዊ ጸቕጢን ካልእ 
ሽግርን የውድቖም። ኣብ ሓዳር ሓንሳብ 
ጭንቀት እንተደኣ ኣጋጢሙ፡ ኣብ ሂወት 
እቶም መጻምድቲ ጀሚሩ ዝነበረ ዕብየት 
ከምዘንቈልቁል ስለዝገብሮ፡ ቅልጡፍ ፍወሳ 
እንተዘይረኺቡ - ኣብ መወዳእታ ክሳብ 
ምፍልላይ ወይ ፍትሕ የስዕበሎም።

ከምኡ’ውን ኣበየናይ መዓልቲ’ዩ ሕጉስን 
ትስፉውን ስምዒት ዝህልወካ ምልላይ ጽቡቕ 
ጎድንኻ ኣብ ረብሓኻ ከተውዕሎ የኽእለካ። 
ስለዚ፡ ኣብ ጉዕዞ ዝምድናታትካ ፍቕሪ 
ዝመልኦ ሓጎስ ንኸስተማቕር ንሓይሊ ጽቡቕ 
ጎድኒኻ ኣለሊዮ።  

2. ንገዛኻ እንታይ ሒዝካ ከም እትኣቱ 2. ንገዛኻ እንታይ ሒዝካ ከም እትኣቱ 
ፍለጥ ፍለጥ 
ትሕዝቶ ንዝምድና መጻምድቲ ብቐጥታ 

ክጸልዎ ግድን ስለዝኾነ፡ መጻምድቲ ቁጠባዊ 
ትሕዝቶ ሓዳሮም ንምምሕያሽ ኢድን ጓንቲን 
ኮይኖም’ዮም ክሰርሑ ዘለዎም። ትሕዝቶ 
ቤቱ ክልውጥ ዘይጽዕር፡ ሃጓፋት ቤቱ ክመልእ 
ዘይጽዕት ሰብኣይ ይኹን ሰበይቲ ሓዳር 
የገድሶ’ዩ ኢልካ ክትዛረበሉ ዝክኣል ኣይኮነን። 
ከምዚ ምግባር ነቲ ኣብ መንጎ መጻምድቲ 
ዝህሉ ዝምድና ብእወታ’ዩ ዝጸልዎ። ኢድን 
ጓንቲን ኮይኖም ናብራኦም ከመሓይሹ ዝጽዕቱ 
መጻምድቲ፡ ሓያል ዝምድናን ፍቕራዊ 
ህይወትን ኣለዎም። ስለዚ፡ ሓጎስ ዘለዎ 
ዝምድና ንኽህልወካ ንቤትካ እንታይ ሒዝካ 
ከም እትኣቱ ፍለጥ። ኣብ ጣውላ መኣድኻ 
ዝቕረብ ትሕዝቶ ክትልውጦ ጸዓር። “ንገዛይ 
እንታይ ሒዘ ምስ ዝኣቱ’ዩ ዝምድናና 
ዝተርር?’’ ኢልካ ወትሩ ክትሓስብ ኣለካ። 
3. ንፍልልያትኩም ተቐበሎ 3. ንፍልልያትኩም ተቐበሎ 
ሰብኣይን ሰበይቲን ኣካላውን ድሌታዊን 

ፍልልያት’ዮም ዝውንኑ። ፍልልያቶም 
ጽባቐኦምን ንረብሓ ክልቲኦምን ምዃኑ 
ኣሚኖም ድማ ብፍልልያቶም ክመሳገኑ’ዩ 
ዘለዎም። እቲ ሰብኣይ ዝደልዮን ዝውንኖን 
ንሰበይቱ ክህባ እንከሎ፡ ንሳ ድማ ከምኡ 
እትደልዮን እትውንኖን ንሰብኣያ ትህቦ። 
ዝምድናኦም ድማ ሓጎስን መቐረትን 
ዝመልኦ ይኸውን። 
ደቂ-ሰብ ፍልልያት ስለዘለና ኢና 

ንሓድሕድና እናተመሃሃርናን 
እናተፋቐርናን እንነብር። ክልተ መጻምዲ 
ድማ ዝውንንዎ ፍልልያት መሰረት 
ፍቕሮምን ሓዳሮምን ምዃኑ ፈሊጦም 
ክጐዓዙ ኣለዎም።

4. ኣብ ፍቕሪ ዝመልኦ ህይወት 4. ኣብ ፍቕሪ ዝመልኦ ህይወት 
መዓልታዊ ሓድሽ ነገር ኢኻ ትመሃርመዓልታዊ ሓድሽ ነገር ኢኻ ትመሃር
ዝሓለፈ ተመኩሮ ጽቡቕ ይኹን ሕማቕ 

ብዘየገድስ ትምህርቲ ክቕሰሞ ግድን’ዩ። 
ካብ ተመኩሮና ኢና እንመሃር። ዓወት 
ድምር ናይቲ ካብ መዓልታዊ ውድቀትካ 
እትመሃሮ ጥበብን ተመኩሮን’ያ ትርከብ። 
ንኹሉ’ቲ መዓልታዊ ዘጋጥመካ ከም ሰናይ 
ሓሲብካ ብፍቕሪ (ብእወታዊ ዝምድና) 
ተመላለስ። ሓይሊ እወታዊ ዝምድና 
ብፍቕሪ ምምልላስ ስለዝኾነ፡ ኣብ ዕለታዊ 
ጉዕዞኻ ሓድሽ ነገር ክትመሃርን ሕጉስ 
ዝምድና ከተስተማቕርን ኢኻ።

ሎሚ ኣብ ERI-TV
ሰዓት መደብ 
12፡00 ሃገራዊ መዝሙር
12፡02 ድራማ
12፡30 ዜና ትግርኛ
12፡50 ዜና ስፖርት
12፡55 ጩራ ጥዕና
13፡30 ዜና ዓረብ
13፡45 ለሰ ስፖርት
15፡15 ድራማ
16፡25 ዶክመንታሪ
17፡00 ዜና ትግርኛ
17፡15 ደርፊ
17፡30 ዜና ዓረብ
17፡45 ዶክተራት ኣብ ስትድዮ
19፡20 ሃሎ ቆልዑ
20፡00 ዜና ትግረ
20፡15 መደብ ዋልታ
21፡00 ዜና ትግርኛ
21፡25 እንዳ ዝማም 
22፡00 ዜና ዓረብ
22፡10 ሌላ
22፡30 ዜና እንግሊዝ



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

25 ሰነ 2024 - ገጽ 6 መበል 33 ዓመት ቁ.256

1ይ ቤት-ፍርዲ ኣስመራ

ጸጋ የውሃንስ ደብረጽዮን ምባል ተሪፉ፡ 
ሱዛን የውሃንስ ደብረጽዮን ተባሂሉ 
ይተኣረመለይ ስለዝበለት፣ ዝቃወም 
እንተሎ፡ ን24/7/24 ኣብ ቤ/ፍ 1ይ 
መጋባእያ ቁ.47 ይቕረብ።

ዳንኤል ተኪኤ ረዳ፡ ኣደይ ገነት ሃይለ 
ገብረኪዳን ስለዝዓረፈት፡ ኣነ ምስ 4 
ኣሕዋተይ ወረስቲ ምዃንና ይረጋገጸልና 
ስለዝበለ፣ ዝቃወም እንተሎ፡ ን24/7/24 
ኣብ ቤ/ፍ 1ይ መጋባእያ ቁ.47 ይቕረብ።

ወ/ሮ ጽጋይ እስቲፋኖስ ግደ፡ በዓል ቤተይ 
ገረወልዲ ስብሃቱ ዘርኣይ ስለዝዓረፈ፡ ንዓይ 
ናይ መጻምዲ መሰለይ ይተሓለወለይ፡ 6 
ደቁ ድማ ወረስቲ ምዃኖም ይረጋገጸሎም 
ስለዝበለት፣ ዝቃወም እንተሎ፡ ን19/7/24 
ኣብ ቤ/ፍ 1ይ መጋባእያ ቁ.47 ይቕረብ።

ዘውዲ ጎይትኦም ስዒድ፡ ጓለይ ዮሃና 
ዓንደብርሃን ወልደዮሃንስ ስለዝተሰውአ፡ 
ወላዲ መዋቲ ስለ ዝኾነ፡ ኣነ ምስ 6 
ኣሕዋተይ ወረስቲ ምዃንና ይረጋገጸልና 
ስለዝበለት፣ ዝቃወም እንተሎ፡ ን17/7/24 
ኣብ ቤ/ፍ ቁ.47  ይቕረብ።  

1ይ ቤት-ፍርዲ ጻዕዳ 
ክርስትያን

ኣቶ ተስፋይ ዑቕባሰንበት ተስፋጋብር፡ነ/
ሄሪት መብራት ተስፋልደት ተስፋጋብር 
ኣብ ቁሸት ን/ዞ/በሪኽ ዞባ ማእከል ፕሎት 
2 ፓርሰል M ዝርከብ ፍርቁ ቤት 
ብውህብቶ ስለዝሃበትኒ ይጽደቐለይ ናብ 
ስመይ ከመሓላልፎ ስለዝበለ፣ ዝቃወም 
እንተሎ፡ ን11/7/24 ኣብ ቤ/ፍ ይቕረብ።

ወ/ሮ ንግስቲ ገብረየሱስ በርሀ፡ በዓል ቤተይ 
ኣለም ኢሳቕ ስቛር ስለዝዓረፈ፡ ንዓይ ናይ 
መጻምዲ መሰለይ ይተሓለወለይ፡ 13 ደቅና 
ድማ ወረስቲ ምዃኖም ይረጋገጸሎም 
ስለዝበለት፣ ዝቃወም እንተሎ፡ ን16/7/24 
ኣብ ቤ/ፍ  ይቕረብ።

ወ/ሮ ብርኽቲ ተኸስተ ቦኽረጼን፡ 
በዓል ቤተይ ኣማኑኤል ተስፊት ኪዳነ 
ስለዝዓረፈ፡ ንዓይ ናይ መጻምዲ መሰለይ 
ይተሓለወለይ፡ 10 ደቅና ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን18/7/24 ኣብ ቤ/ፍ 
ይቕረብ።

ብወለዳ ኣቢላ፡ መለይ እስቲፋኖስ ምባል 
ተሪፉ፡ ቤተልሄም እስቲፋኖስ ተባሂሉ 
ይተኣረመለይ ስለዝበለት፣ ዝቃወም 
እንተሎ፡ ን18/7/24 ኣብ ቤ/ፍ ይቕረብ።

ኤፍሬም ተኽለ ዘርአ፡ ኣቦሓጐይ ዘርአ 
ኪዳነ ሳምሶም ከምኡ’ውን ዓባየይ 
ለተገርግሽ ኣብርሃም ተስፋማርያም 
ስለዝዓረፉ፡ ኣነ ምስ 4 ኣሕዋተይ ወረስቲ 
ምዃንና ይረጋገጸልና ስለዝበለ፣ ዝቃወም 
እንተሎ፡ ን18/7/24 ኣብ ቤ/ፍ ይቕረብ።

ኣቶ ተኽለኣብ እምባየ ወልደመንቆርዮስ፡ 
ብዓልቲ ቤተይ ጽገ ተኽለጼን ተኽለእየሱስ 
ስለዝዓረፈት፡ ንዓይ ናይ መጻምዲ መሰለይ 
ይተሓለወለይ፡ 6 ደቅና ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን18/7/24 ኣብ ቤ/ፍ 
ይቕረብ።

 1ይ ቤት-ፍርዲ ዓዲ ጓዕዳድ

ኣቶ ሄኖክ ተኽለማርያም ገብረእግዚኣብሄር ዝተበሃልኩ፡ ኣብ ዞባ ማእከል ምም. 
‘ንኡስ ዞባ ጎዳይፍ ከባቢ ኤክስፖ፡ ዚፕ ኮድ “1A743”  ጎደና “743-1 ፕሎት 
“66” “J” ቁጽሪ ገዛ “53” ዝርከብ ገዛ፡ ኣብ ቤት ጽሕፈት ካዳስተር ብመለለይ 
ምዝገባ ንብረት 1BRASM015037/0 ብዕለት 04/01/2019 ብስም ወላዲተይ 
ወ/ሮ ምሕረት ተኽለሰንበትን ብስም ብዓል ቤታ ነፍስሄር ተኽለማርያም 
ገብረእግዚኣብሄር ወልደመንቀሪዮስ ዝተመዝገበ ገዛ፤ ወላዲት ኣደይ ንብጽሒታ 
ዝምልከት ብዕለት 12/06/2024 ብቑጽሪ መዝገብ 138/2024 ኣብ ቅድሚ 
ረጅስትራር ቤት ፍርዲ ቀሪባ ብውህብቶ ስለዝሃበትኒ’ሞ ናብ ስመይ ከመሓላለፍ 
ስለ ዝደለኹ፣ ዝቃወም እንተሎ፡ ሕጊ ብዝእዝዞ መሰረት ካብ ዝምልከቶ ቤት 
ፍርዲ ናይ መአገዲ ትእዛዝ ወይ ናይ መወዳእታ ውሳነ (ይግባይ ተባሂሉ 
እንተኾይኑ) ሒዙ ኣብ ውሽጢ 30 መዓልቲ ናብ ቤት ጽሕፈት ፓብሊክ 
ኖታዮን ቤት ጽሕፈት ሃገራዊ ካዳስተርን ይቕረብ። 

ሄኖክ ተኽለማርያም ገብረእግዚኣብሄር

ሓበሬታ
ሃገራዊ ማሕበር ብድሆ ኤርትራ

ኩሉ መዳያዊ ሓቅታት ኤች.ኣይ.ቪ/ኤይድስ 
ንምፍላጥ ናብ ሃገራዊ ማሕበር ብድሆ 
ኤርትራ ኣገልግሎት ምኽሪ ብቴለፎን 
ደውሉ። 

ሰዓታት ስራሕ ካብ ሰኑይ ክሳብ ዓርቢ ንግሆ ካብ 8፣00 – 
12፣00 ቅ.ቀትሪ ምሸት ድማ ካብ 2፣00 – 6፣00 ድ.ቀትሪ 
ብቁ.ስልኪ 110179 ደውሉ።
ቁ.ሳ.ፖስጣ 5537፣ E-mail; bidhonational@gmail.com
ስቅታ ጎዳኢ ስለዝኾነ ብዛዕባ  ኤች.ኣይ.ቪ ብግልጺ 
ንዘራረብ!!!   

ት/ዕድመ ሊድያ ዓንደማርያም ሓድጉ፡ 
ስም ኣደይ ህይወት ምናሽ ምባል ተሪፉ፡ 
ሳራ ምናሽ ጸጋይ ተባሂሉ ይተኣረመለይ 
ስለዝበለት፣ ዝቃወም እንተሎ፡ ን18/7/24 
ኣብ ቤ/ፍ ይቕረብ።

ወ/ሮ ኣድያም በየነ ገብሩ፡ ብዓል ቤተይ 
ተጋ/ዑቕቡ መለስ ሓጎስ ስለዝተሰወአ፡ 
ንዓይ ናይ መጻምዲ መሰለይ 
ይተሓለወለይ፡ 3 ደቁ ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን11/7/24 ኣብ ቤ/ፍ 
ይቕረብ።

ትርሓስ ተስፋሃዋርያት ኣብርሃም ምባል 
ተሪፉ፡ ነብያት ተስፋሃዋርያት ኣብርሃም  
ተባሂሉ ይተኣረመለይ ስለዝበለት፣ 
ዝቃወም እንተሎ፡ ን16/7/24 ኣብ ቤ/ፍ 
ይቕረብ።

ክብረት ኣሰፋው ምባል ተሪፉ፡ ሳይሞን 
ኣሰፋው መልአከ ተባሂሉ ይተኣረመለይ 
ስለዝበለ፣ ዝቃወም እንተሎ፡ ን15/7/24 
ኣብ ቤ/ፍ ይቕረብ።

1ይ ቤት-ፍርዲ ድባርዋ

ወ/ሮ ተትዮስ ገብረመድህን፡ ብዓል 
ቤተይ ገብረመስቀል ዑቕባጋብር ባህታ 
ስለዝዓረፈ፡ ንዓይ ናይ መጻምዲ መሰለይ 
ይተሓለወለይ፡ 9 ደቅና ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን17/7/24 ኣብ ቤ/ፍ 
ይቕረብ።

ሴም ዘርኣይ ዘሞ ምባል ተሪፉ፡ ሴም 
ዘርአ ዘሞ ተባሂሉ ይተኣረመለይ ስለዝበለ፣ 
ዝቃወም እንተሎ፡ ን17/7/24 ኣብ ቤ/ፍ 
ይቕረብ።

ወ/ሮ ሳራ ዘሙይ ጊለ፡ ብዓል ቤተይ 
ተኽለሰንበት ገብረሚካኤል ፍስሃ 
ስለዝተሰውአ፡ ንዓይ ናይ መጻምዲ 
መሰለይ ይተሓለወለይ፡ 4 ደቅና 
ከኣ ወረስቲ ምዃኖም ይረጋገጸሎም 
ስለዝበለት፣ ዝቃወም እንተሎ፡ ን12/7/24 
ኣብ ቤ/ፍ ይቕረብ።

1ይ ቤት-ፍርዲ መንደፈራ

ናዝሬት ቀሺ ተስፋይ፡ ተጸዋዒ ሽሻይ 
ስብሃቱ ሃይለ፡ ናይ ሓዳር ክሲ ቀሪቡልካ 
ስለዘሎ፡ ብኣካል ወይ ብሕጋዊ 
ወኪል ን31/7/24 ኣብ ቤ/ፍ ቅረብ። 
እንተዘይቀሪብካ፡ ጉዳይካ ኣብዘየለኻሉ 
ክረአ ምዃኑ ነፍልጥ።

ኣቶ በየነ ዑቕባሚካኤል ገብረኪዳን፡ 
ዓባይና ወ/ሮ ለተጼን ጓንጉል ዑቕባይ 
ስለዝዓረፈት፡ ኣነ ምስ 5 ኣሕዋተይ 
ወረስቲ ምዃንና ይረጋገጸልና ስለዝበለ፣ 
ዝቃወም እንተሎ፡ ን24/7/24 ኣብ ቤ/ፍ 
ይቕረብ።

ሰመረ ኣብርሃም ዘሚካኤል ምባል 
ተሪፉ፡ ሰመረ ኣብርሃም ዘሞ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን17/7/24 ኣብ ቤ/ፍ 1ይ መጋባእያ 
ይቕረብ።

ወ/ሮ ብስራት ኣስመሮም ዘመድህን፡ 
ኣቦይ ኣስመሮም ዘመድህን ገብረሚካኤል 
ስለዝዓረፈ፡ ኣነ ምስ 1 ሓፍተይ ወረስቲ 
ምዃንና ይረጋገጸልና ስለዝበለት፣ ዝቃወም 
እንተሎ፡ ን10/7/24 ኣብ ቤ/ፍ ይቕረብ።

ወ/ሮ ለምለም ገብረማርያም ገብረገርግስ፡ 

ብስም ቡላ ሓሰን መሓመድ +7 ኣብ ንኡስ ዞባ ማእከል ከተማ ጎደና 194-8 
ዚፕ ኮድ 1A194 ፕሎት 44R ፓርሰል H ቁ.ገዛ 10 ስፍሓት 102.50 ት/ሜ 
ብቑጽሪ ምዝገባ ንብረት 1፡000877/2 ተመዝጊቡ ዝርከብ ዘይንቀስቐስ ንብረት 
(ገዛ) ስለ ዝሸጥናዮ’ሞ ናብ ስም ዓደግቲ ከነመሓላልፎ ስለዝደለና፣ ዝቃወም እንተሎ፡ 
ምልክታ ካብ ዝወጸሉ ዕለት ጀሚሩ ኣብ ውሽጢ ሓደ ወርሒ፡ ሕጊ ብዝእዝዞ 
መሰረት ካብ ዝምልከቶ ቤት ፍርዲ መአገዲ ትእዛዝ ሒዙ ናብ ቤት ጽሕፈት 
ፓብሊክ ኖታሪን ቤት ጽሕፈት ካዳስተርን ይቕረብ። እንተዘይቀሪቡ ግን ኦሪጂናል 
ሰነዳትና ኣቕሪብና ጉዳይና ከነፈጽም ምዃንና ንሕብር።

ሱሌማን ኣሕመድ ዓብደላ

ብዓል ቤተይ ኣብርሃም በርሀ 
ገብረእግዚኣብሄር ስለዝተሰወአ፡ ንዓይ ናይ 
መጻምዲ መሰለይ ይተሓለወለይ፡ 12 ደቅና 
ድማ ወረስቲ ምዃኖም ይረጋገጸሎም 
ስለዝበለት፣ ዝቃወም እንተሎ፡ ን24/7/24 
ኣብ ቤ/ፍ 1ይ መጋባእያ ይቕረብ።

1ይ ቤት-ፍርዲ ዓዲ ዃላ

ተስፋማርያም ሃብተ ገዘሀይ ምባል ተሪፉ፡
ዮናስ ሃብተ ገዘሀይ ተባሂሉ ይተኣረመለይ 
ስለዝበለ፣ ዝቃወም እንተሎ፡ ን5/7/24 ኣብ 
ቤ/ፍ ይቕረብ።

ከሳሲት ወ/ሮ ኣስካለ ዑቕበ ገብረ፡ ተኸሳሲት 
ወ/ሮ ጸጋ ዘሚኪኤል ገብረገርግሽ፡ ናይ 
ገዛ ምልቃቕ ክሲ ተመስሪቱልኪ ስለዘሎ፡ 
ተኸሳሲት ኣድራሻኺ ስለዘይተፈልጠ፡ 
ብኣካል ወይ ብሕጋዊ ወኪል ን5/7/24 
ኣብ ቤ/ፍ 1ይ መጋባእያ ቅረቢ። 
እንተዘይቀሪብኪ፡ ጉዳይኪ ኣብዘየለኽሉ 
ክረአ ምዃኑ ነፍልጥ።

ወ/ሮ ኣልጋነሽ ሃብተገርግስ ገብረመድህን፡ 
ተኸሳሲ ኣቶ መርሃጼን ፍስሃ ኣባይ፡ ናይ 
ሓዳር ክሲ ቀሪቡልካ ስለዘሎ፡ ብኣካል 
ወይ ብሕጋዊ ወኪል ን5/7/24 ኣብ 
ቤ/ፍ ቅረብ። እንተዘይቀሪብካ፡ ጉዳይካ 
ኣብዘየለኻሉ ክረአ ምዃኑ ነፍልጥ።

ለተእየሱስ ሓድጉ ተኽለሃይማኖት ምባል 
ተሪፉ፡ ለተብርሃን ሓድጉ ተኽለሃይማኖት  
ተባሂሉ ይተኣረመለይ ስለዝበለት፣ 
ዝቃወም እንተሎ፡ ን5/7/24 ኣብ ቤ/ፍ 
ይቕረብ።

1ይ ቤት-ፍርዲ ደቀምሓረ

ወ/ሮ ቅዱሳን ኪዳነ ተጽበ፡ ወለድና ኪዳነ 
ተጽበ መርሁን ንግስቲ ተኽሉ ማዕቀበን 
ስለዝዓረፉ፡ ኣነ ምስ 5 ኣሕዋተይን 6 
ተተካእቲ ደቂ ኣሕዋተይን ወረስቲ 
ምዃንና ይረጋገጸልና ስለዝበለት፣ ዝቃወም 
እንተሎ፡ ን10/7/24 ኣብ ቤ/ፍ ይቕረብ።

ከሳሲ ሙሉንነይ ገብሪሂወት፡ ተኸሳሲት 
ለምለም ረዘነ መኮነን፡ ወኪል ኣቶ 
ዮውሃንስ ፍስሃየ በርሀ፡ ናይ ውዕል 
ምፍጻም ክሲ ተመስሪቱልካ ስለዘሎ፡ 
ብኣካል ወይ ብሕጋዊ ወኪል ን17/7/24 
ኣብ ቤ/ፍ ቅረብ።

ከሳሲ ወ/ሮ ራሄል ገብረመስቀል፡ ተኸሳሲ 
ኣቶ እዮብ ወልዳይ፡ ናይ ሓዳር ክሲ 
ቀሪቡልካ ስለዘሎ፡ ብኣካል ወይ ብሕጋዊ 
ወኪል ን10/7/24 ኣብ ቤ/ፍ ቅረብ።

1ይ ቤት-ፍርዲ ዓረዛ

ሩታ የማነ ጸጋይ ምባል ተሪፉ፡ ልድያ የማነ 
ጸጋይ ተባሂሉ ይተኣረመለይ ስለዝበለት፣ 
ዝቃወም እንተሎ፡ ን15/7/24 ኣብ ቤ/ፍ 
ይቕረብ።

1ይ ቤት-ፍርዲ ሰገነይቲ

ሓጎስ ተወልደ ኣብርሃም ምባል 
ተሪፉ፡ ሓጎስ ኣብርሃ እምባየ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን11/7/24 ኣብ ቤ/ፍ ይቕረብ።

1ይ ቤት-ፍርዲ ጸሮና
ዛይድ ስብሃቱ ዓብለል፡ ስም ጓለይ ኤክራም 
ሳልሕ ሱሌማን ምባል ተሪፉ፡ ቅሳነት 
ኣብርሃም ሰለሙን ተባሂሉ ይተኣረመለይ 
ስለዝበለት፣ ዝቃወም እንተሎ፡ ን23/7/24 
ኣብ ቤ/ፍ ይቕረብ።

ቤት-ፍርዲ ከረን 

ኣቶ ዘራጽዮን ገብሩ ዘርአ ምባል 
ተሪፉ፡ ዘራጽዮን ደብሩ ዘርአ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን26/6/24 ኣብ ቤ/ፍ ይቕረብ። 

1ይ ቤት-ፍርዲ ኣቑርደት

ዬናስ ዘሚካኤል ተኽለኣብ ምባል 
ተሪፉ፡ ዬናስ ዘሙይ ተኽለኣብ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን18/7/24 ኣብ ቤ/ፍ ይቕረብ።



ሓዳስ   ኤርትራ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
25 ሰነ 2024 - ገጽ 7 መበል 33 ዓመት ቁ.256

ብሽክለታ - ናይ ኣሰልጠንቲ ስልጠና ተዛዚሙ
ሃገራዊ ፈደረሽን ቅድድም ብሽክለታ ኤርትራ 

ምስ ዓለማዊ ማሕበር ቅድድም ብሽክለታ 
ብምትሕብባር ክህቦ ዝቐነየ ናይ ካልኣይ ደረጃ 
ናይ ኣሰልጠንቲ ስልጠና ዝሓለፈ ቀዳም 
ተዛዚሙ። 
 እቲ ካብ 17 ሰነ ጀሚሩ ኣብ ኣስመራ ክወሃብ 

ዝቐነየ ስልጠና፡ ካብ መላእ ሃገር ዝተወከሉ 
ሓንቲ ጓለንስተይቲ እትርከቦም 16 ኣሰልጠንቲ 

ቀይሕ ባሕሪ መሪሕነታ ዓቂባሻምፕዮና ሱፐር ዲቪዥን ‘ኤ’ ኵዕሶ 
እግሪ ዞባ ማእከል፡ ብቕድሚ ትማሊ ሰንበት 
ብኽልተ ግጥማት ኣብ ስታድዩም ኣስመራ 
ኣብ ዝቐጸለሉ፡ ቀይሕ ባሕርን ኣልታሕሪርን 
ዓወት ኣመዝጊበን። 
 መራሒት ናይ’ዚ ውድድር ዘላ ቀይሕ 

ባሕሪ ምስ ኩባንያ ሰምበል እያ ገጢማ። 
ቀይሕ ባሕሪ፡ ኣብ መበል 20 ደቒቕ ካብ 

ቅነ ስፖርት እዚ ማእከል ይቕጽል
ብምኽንያት መዓልቲ ሰማእታት ንሰለስተ መዓልታት ኣዕሪፉ ዝቐነየ ስፖርታዊ ውድድራት እዚ 

ማእከል፡ ብቐዳም 22 ሰነ ኣብ ደቀምሓረ ቀጺሉ። 
 በዚ መሰረት፡ ናይ ደቂ ኣንስትዮ ጋንታ ሂላል ቅድሚ ዕረፍቲ ንያት መድሃኔን ቅሳነት ተኽሊትን፡ 

ድሕሪ ዕረፍቲ ከኣ፡ ካብ ንያት መድሃኔ ብዘመዝገበተን ሸቶታት ንደምሒና 3ብ0 ስዒራታ። 
 ስዒበን ጋንታታት ደቂ ተባዕትዮ ደምሒናን ሂላልን ተጻዊተን። ሂላል፡ ኣብ መበል 32 ደቒቕ 

ካብ ሚኪኤል ይሕደጎ ብዘመዝገበታ ሸቶ 1ብ0 መሪሓ ነይራ። ይዅን እምበር፡ ናይ ደምሒና 
ሚንኣብ ሓየሎም ኣብ መበል 38 ደቒቕ እተመዓራሪ ሸቶ ብምቝጻሩ፡ ንዕረፍቲ 1ብ1 ወጺአን። 
ኣብ ካልኣይ እብረ ዝተመዝገበ ሸቶ ብዘይምንባሩ ከኣ፡ ማዕረ ተፈላልየን።  
 ቀጺለን ናቕፋን ሂምቦልን ተጋጢመን። ኣቤል ረዘነ ፊት ንፊት ምስ ሓላዊ ልዳት ተራኺቡ 

ዝሰሓታ፡ ሚኪኤል መሓሪ ከኣ ንዝረኸባ ፍጹም ቅላዕ ዓንዲ ልዳት ዘህረማ፡ ናቕፋ ዘባኸነተን 
ወርቃውያን ዕድላት ነይረን። ኣብ መበል 51 ደቒቕ ግና፡ ብመገዲ ሄኖክ ተስፋገርግሽ መሪሕነት 
ዘትሓዘታ ሸቶ ኣመዝጊባ። ሂምቦል ከኣ፡ ኣብ መበል 84 ደቒቕ ብመገዲ ፍጹም ቅላዕ ካብ ዳኒኤል 
ገብረዮውሃንስ እተመዓራርያ ሸቶ ብምቝጻራ፡ 1ብ1 ተፈላልየን። 
 ብዘይካ’ዚ፡ ኣብ ጸወታ ኵዕሶ መርበብ ደቂ ኣንስትዮ ሂላል ንሂምቦል ከምኡ’ውን ኪሎማ ንደንደን 

ብተመሳሳሊ 2ብ0 ስዒረናአን። ብወገን ጋንታታት ደቂ ተባዕትዮ ድማ፡ ንተዓዘብቲ ዝሰሓበ ግጥም 
ኪሎማን ደንደንን ተኻዪዱ፣ ብዓወት ኪሎማ 3ብ2 ድማ ተዛዚሙ። 
 እዚ ውድድር፡ ሰንበት’ውን ግጥም ኵዕሶ ሰኪዐት ኣካዪዱ ነይሩ። ናይ ደቂ ኣንስትዮ ጋንታ 

ሂላል ንደምሒና 2ብ0 ከተሰንፋ እንከላ፡ ናይ ደቂ ተባዕትዮ ድማ ደምሒና ንሂላል፡ ሂምቦል ንናቕፋ፡ 
ብተመሳሳሊ 3ብ1 ከም ዝሰዓረአን፡ ካብቲ ቦታ ዝበዝሓና ዜና ኣረዲኡ።

ፍጻመታት፡ ንተግባራዊ ግምገማ ውድድርን 
ካልእን ዘተኮረ ነይሩ። 
 ኣብ መዛዘሚ እቲ ስልጠና፡ ፕረዚደንት ናይ’ቲ 

ፈደረሽን ኣቶ ተመስገን ረዳእ ኣብ ዘስመዖ 
ቃል፡ ሰልጠንቲ ዝቐሰምዎ ትምህርቲ ኣብ 
ግብሪ ክሰርሑሉን ኣብ ዘዞባኦም ተመኵሮኦም 
ከመሓላልፉን ተካእቲ ተቐዳደምቲ ከፍርዩን 
ተላብዩ። ብፍላይ ነቶም ደቂ ኣንስትዮ ዘሰልጥኑ፡ 

ዓቢ ስራሕ ይጽበዮም ከምዘሎ ኣዘኻኺሩ።
 ሰልጠንቲ ብወገኖም ንዝተፈጠረሎም ዕድል 

ብምምስጋን፡ ንዝተዋሃቦም ጠቓሚ ትምህርቲ 
ብግቡእ ክሰርሑሉ ምዃኖም ቃል ኣትዮም። 

ኣከፋፋሊኣ መድሃኔ ረድእ ብዘመዝገበታ 
ሸቶ 1ብ0 ተዓዊታ። በዚ ከኣ፡ መሪሕነታ 
ብ31 ነጥቢ ክትዕቅብ እንከላ፡ መድሃኔ 
ረድእ ናይዛ ግጥም ዝበለጸ ተጻዋታይ 
ተባሂሉ። 
 ቀዲመን ሰዓት ክልተ፡ ኣልታሕሪርን 

ጎዳይፍን ፋልማይ ናይ ካልኣይ ዙርያ 
ጸወታአን ኣካዪደን። ብ16 ነጥቢ ራብዓይቲ 
ዝነበረት ኣልታሕሪር፡ ካብዛ ብሸውዓተ 
ነጥቢ ሻምነይቲ ዘላ ጎዳይፍ ብዘተኣማምን 
ውጽኢት ሰለስተ ነጥቢ ወሲዳ። ሜሮን 
ዓንዶም ኣብ መበል 33 ደቒቕ ብዘመዝገባ 
ሸቶ ዝመርሐት ኣልታሕሪር፡ ድሕሪ ዕረፍቲ 
ኣብ መበል 58 ደቒቕ ሓንቲ ካብ ሜሮን 
ዓንዶም ክልተ ከኣ ካብ ኣከፋፋሊኣ ዮናታን 
ተኸስተ ሸቶ ብምቝጻራ፡ ብገፊሕ 4ብ0 
ተዓዊታ። ናይዛ ግጥም ዝበለጸ ተጻዋታይ 
ድማ፡ ዮናታን ተሰምዩ። 
 እዚ ውድድር፡ ድሕሪ ጽባሕ ሓሙስ፡ 

ደንደንን ገዛ ባንዳን፡ ኣስመራ ቢራን ማይ 
ተመናይን ብዘካይዳኦ ጸወታ ክቕጽል እዩ። 
 እዚ ከምዚ’ሉ እንከሎ፡ ሸውዓተ ጋንታታት 

ሒዙ ዝካየድ ዘሎ ሻምፕዮና ደቂ ኣንስትዮ 

እዚ ዞባ፡ ብቐዳም ናይ ቀዳማይ ዙርያ 
ውድድሩ ዛዚሙ። 
 ኣብቲ ዕለት፡ ገጀረት፡ ካብ ስኒት ስዩም፡ 

ሜላት ረድእ፡ ዮስራ ኢብራሂም፡ ፍርቱና 
ገዛኢን ዩርካቤል ክፍሎምን ብዝረኸበተን 
ሸቶታት ንበሪኽ 5ብ0 ስዒራታ። ዮስራ ከኣ፡ 
ብልጽቲ ተጻዋቲት ተጸዊዓ። 

 ብዘይካ’ዚ፡ ደንደን ኣርባዕተ ሸቶታት ካብ 
ዲያና እስቲፋኖስ፡ ሓሓንቲ ሸቶ ከኣ፡ ካብ 
ኣድያም ዓንደብርሃን፡ ፍትሓዊት ዮውሃንስ፡ 
ሄርሞን እዮብን ቬኑስ ሃይለስላሴን ብምቝጻር 
ንሰምበል 8ብ0 ረቲዓታ። ዲያና፡ ናይዛ 
ግጥም ብልጽቲ ተጻዋቲት ከምዝተሰምየት፡ 
ህዝባዊ ርክባት ናይ’ቲ ፈደረሽን ሓቢራ።

ሆሴሉ፡ ካብ ማድሪድ ተፋንዩ
ኣብ 2023-24 ብልቓሕ ምስ ሪያል ማድሪድ ዝተጻወተ ሆሴሉ፡ ናብ ቀጠራዊት ክለብ ኣል 

ጋራፋ ክጽምበር ምዃኑ ተሓቢሩ።
  ሆሴሉ፡ ዋላ’ኳ ብዓላሚኣ ካርሎ ኣንቸሎቲ ኣብዛ ጋንታ ክጸንሕ ተደሊዩ እንተነበረ፡ ንሱ 

ግና፡ ሓዲሽ ምዕራፍ ክከፍት ናብ ዓዲ ዓረብ ክምርሕ ወሲኑ ኣሎ።
  ሆሴሉ፡ ብማልያ ማድሪድ ዋንጫ ላ’ሊጋን ዋንጫ ሻምፕዮንስ ሊግ ኣልዒሉ እዩ።

“ተንተንቲ፡ እዚ ውድድር ከቢድ ምዃኑ ክዝክሩ ኣለዎም” ኬን
ኣጥቃዓይ ሃገራዊት ጋንታ እንግሊዝ ሃሪ 

ኬን፡ ናይ ቅድም ተጻዋትቲ ኣብዚ ሕጂ 
እዋን ድማ ተንተንቲ ዘለዉ እንግሊዝውያን፡ 
ቅድሚ ነዛ ብጋረዝ ሳውዝጌት እትዕለም 
ጋንታ ምንቃፎም፡ ማልያኣ ለቢስካ ምጽዋት 
ከመይ ከምዝኾነ ክዝክሩ ከምዘለዎም 
ኣተሓሳሲቡ።

 እዚ ሓለቓ ጋንታ፡ ኣብቲ ምስ ደንማርክ 
1ብ1 ዝተፈላለዩሉ ናይ ዝሓለፈ ሓሙስ 
ጸወታ ብዘርኣዮ ብቕዓት፡ ሓደ ካብ’ቶም 
ብከም ብዓል ኣላን ሺረርን ጋሪ ለንከርን 
ዝርከብዎም እንግሊዛውያን ተንተንቲ 
ተነቒፉ እዩ። 

 ንሱ፡ ብዛዕባ ዝወረዶ ነቐፌታ ኣብ 
ዝተሓተተሉ፡ እዞም ናይ ቅድም ተጻወትቲ 
ኣብ ዓቢ ውድድር ብቕዓትካ ከተርኢ 
ከቢድ ምዃኑ ክዝክርዎ ከምዘለዎም እዩ 
ዝዛረብ። 
 “ንዝኾነ ተጻዋታይ ብፍላይ ከኣ፡ ማልያ 

እንግሊዝ ንዝለበሰን እንታይ ምዃኑ 
ንዝፈልጥን ተጻዋታይ፡ 
ኣኽብሮት ክጎድሎ 
ፈጺመ ኣይምደለኹን።” 
ዝበለ ኬን፡ “እንተኾነ፡ 
ሕጂ እዞም ናይ ቅድም 
ተጻወትቲ ክግንዘብዎ 
ዘለዎም፡ ከም’ዚ ዓይነት 
ዘረባ ክትሰምዕ ከለኻ 
ከቢድ እዩ። ሕልፊ ኩሉ 
ከኣ፡ ነቶም ነዚ ውድድር 

ሓደስቲ ዝኾኑ ገለ ተጻወትቲ።” ክብል፡ 
ነቐፌታኦም ከስተውዕልሉ ኣተሓሳሲቡ።
 ብዘይካ’ዚ፡ ኬን፡ ነቐፌታ ናይ’ዞም ናይ 

ቅድም ተጻወትቲ ሃገሩ፡ ኣብ ደገፍቲ 
ዘይተደልየ ጸቕጥን ሓሳብን ስለዝፈጥር፡ 
ሓላፍነታውያን ክኾኑ ከምዘድሊ ይዛረብ። 

 “ብቕንዕና ርእይቶኦም ክህቡ ኣለዎም። 
ምኽንያቱ፡ ከም ናይ ቅድም ተጻወትቲ 
መጠን፡ ንዝህብዎ ርእይቶ ብዙሓት ተጻወትቲ 
ከምኡ’ውን ተዓዘብቲ እዮም ዝርእይዎን 
ዝሰምዕዎን። ስለ’ዚ፡ ሓላፍነታውያን ክኾኑ 
ኣለዎም። ከም ሃገራዊት ጋንታ ንነዊሕ ግዜ 
ዋንጫ ኣየልዓልናን። እንተላይ ዝበዝሑ 
ካብዞም ዝነቕፉ ዘለዉ ናይ ቅድም 
ተጻወትቲ ኣካል እዚ ጉዕዞ እዮም። ኣብ ዓቢ 
ውድድር ምጽዋትን ንእንግሊዝ ምውካልን 
ከቢድ ምዃኑ ይፈልጥዎ እዮም።” ክብል፡ 
ንሳቶም ከም ተጻወትቲ ዝሓለፍዎ ክዝክሩ 
ከምዝግባእ ኣዘኻኺርዎም። “ብዝከኣሎም 
መጠን ደገፍቲ እንተዝኾኑን፡ ነቶም ነኣሽቱ 
ተጻወትቲ ርእሰ ተኣማንነት ክህልዎም 
እንተዝሕግዝዎምን እቲ ዝሓሸ መገዲ 
ምኾነ።” እውን ወሲኹ።
 ወዲ 30 ዓመት ሃሪ ኬን፡ ኣብዛ ነጥቢ 

ዝተማቐሉላ ጸወታ፡ ንሸቶ ጋንታኡ ባዕሉ እዩ 
ኣመዝጊቡዋ። ብኣርባዕተ ነጥቢ መራሒት 
ሳልሳይ ምድብ ዘላ እንግሊዝ፡ ሎሚ ምሸት 
ንሳልሰይቲን ናይ መወዳእታን ናይ ምድብ 
ጸወታኣ ኣንጻር ስሎቨንያ ከተካይዳ እያ።

ዩናይትድ፡ ንሕቶ ላዝዮ ነጺጋማንቸስተር ዩናይትድ፡ ካብ ኢጣልያዊት 
ክለብ ላዝዮ ዝመጽኣ ንማሶን ግሪንዉድ ናይ 
ምፍራም ሕቶ ከምዝነጸገቶ ተሓቢሩ።
  ዝሓለፈ ወቕቲ ኣብ ላ’ሊጋ ምስ ገታፈ 

ዝተጻወተ ግሪንዉድ፡ ንብርክት ዝበላ ክለባት 
ዝሰሓበ ብቕዓት ከምዘንጸባረቐ ይግለጽ። 
ሕልፊ እተን ደለይቱ ምዃነን ዝግለጻ 
ቫለንሽያ፡ ቦሩሽያ ዶርትሞንድን ናፖሊን ግና፡ 
ጁቬንቱስ ጽቡቕ ገስጊሳ ኣላ ይበሃል። 
  ብመሰረት ናይ ኢጣልያ ምንጪታት ከኣ፡ 

እቲ ማዕጾ ንላዝዮ’ውን ተኸፊቱላ ይርከብ። 
እዛ ጋንታ፡ ኣብ መጻኢ ባዕላ ኣብ እትሸጠሉ 
እዋን 50 ሚእታዊት ኣታዊ ንዩናይትድ 
ክትህብ ዘኽእላ ናይ 20 ሚልዮን ዩሮ (17 

ናቾ፡ ናብ ስዑዲ-ዓረብ ኣምሪሑ
ሓለቓ ጋንታ ሪያል ማድሪድ ናቾ 

ፈርናንደዝ፡ ናብ ስዑዲ ዓረባዊት ክለብ ኣል-
ቃድያህ ክሰጋገር ከምዝተሰማምዐ ተቓሊሑ።
  እዚ ወዲ 34 ዓመት እስጳኛዊ ተኸላኻሊ፡ 

ምስ ጋንታኡ ዝነበሮ ውዕል ኣብዛ ክረምቲ 
ዘብቅዐ ኮይኑ፡ ኣብ ኤውሮጳ ክጸንሕ 
ከምዝኽእል ተገሊጹ ነይሩ። እንተኾነ፡ ንኽብሪ 
ሪያል ማድሪድ፡ ማልያ ካልእ ኤውሮጳዊት 
ክለብ ክለብስ ኣይመረጸን። 

መደብ ጸወታ
ሎሚ ሎሚ 

ዋንጫ ኤውሮጳዋንጫ ኤውሮጳ
ፈረንሳ - ፖላንድ 7፡00 ድ.ቀ
ሆላንድ - ኦስትሪያ 7፡00 ድ.ቀ
ደኒማርክ - ሰርቢያ 10፡00 ምሸት
እንግሊዝ - ስሎቨንያ 10፡00 ምሸት

  ማዕረ ማዕረ’ዚ፡ ናብቲ ህቡባት ተጻወትቲ 
ኣብ ምግዓዝ ብጽቡቕ ዝግስግስ ዘሎ 
ሊግ ስዑዲያ ከምርሕ ዝለዓለ ተኽእሎ 
ከምዘሎ’ውን ክሕበር ወሪሑ እዩ። ትማሊ 
ከኣ፡ ምስዛ ናብ ላዕለዋይ ሊግ ስዑዲ ዓረብ 
ሓሊፋ ዘላ ክለብ፡ ክሳብ ሰነ 2026 ዘጽንሖ 
ናይ ክልተ ዓመታት ውዕል ክፍርም ምዃኑ 
ወግዓዊ ኮይኑ ኣሎ። ኣብ ማድሪድ ወዲ 
ጋንታኡ ምስ ዝነበረ ክሪስቲያኖ ሮናልዶ ኣብ 
ኣል-ነስር ደጊሙ ክሓብር ተኽእሎ ከምዘለዎ 
ተገሊጹ ዝነበረ ናቾ፡ ሕክምናዊ ፈተና ጥራይ 
ተሪፍዎ ይርከብ። 
  ካብ ወዲ 11 ዓመት ጀሚሩ ኣብ ኣካዳሚ 

ሪያል ማድሪድ ዝተኾስኮሰ ናቾ፡ ብሓፈሻ ን23 
ዓመታት እዩ ኣብዛ ጋንታ ጸኒሑ። ብዘይካ 
ማልያ እዛ ጋንታ ካልእ ዘይለበሰ ናቾ፡ ኣርባዕተ 
ናይ ላ’ሊጋን ሽዱሽተ ናይ ሻምፕዮንስ ሊግን 
ዝርከብዎም ብድምር 25 ጽዋዓት ዓቲሩ። 
ናቾ፡ ኣብዘን ዝስዕባ መዓልታት ወግዓዊ 
ምፍናው ክግበረሉ እዩ - ኣብ ማድሪድ።

ተሳቲፎሞ። 
 እዚ ብክኢላ ስልጠና ዓለማዊ ማሕበር 

ቅድድም ብሽክለታ (U.C.I) ኣየርላንዳዊ 
ሚስተር ብርያን ኑጀንት ብኽልሰ-ሓሳባዊን 
ግብራዊን መደባት ተሰንዩ ዝተዋህበ ትምህርቲ፡ 
ንኣገዳስነት ድሕነት ኣብ እዋን ውድድር፡ 
ንጥዕናን ስነ-ፍልጠታዊ መጽናዕትን፡ ንኣምራት 
ብቕዓት ተወዳደርቲ፡ ንትንታነን ቁጽጽርን 

ሚስተር ኑጀንት፡ ንምስሊን ባህልን ኤርትራ 
ዝገልጽ ህያብ ካብ ሃገራዊ ፈደረሽንን ሰልጠንትን 
ከምእተበርከተሉ፡ ህዝባዊ ርክባት ናይ’ቲ ፈደረሽን 
ሓቢሩ።

ሚልዮን ፓውንድ) ሕቶ እያ ኣቕሪባ። 
  ይዅን እምበር፡ ዩናይትድ ንጠለባ ነጺጋቶ 

ትርከብ - ብመሰረት እዞም ጸብጻባት። ላዝዮ፡ 
ጌና ኣብ ዝርርብ ምህላዋን ኣብ መፈጸምታ 

ከተብጽሖ ተተስፍያ ከም እትርከብን እውን 
ይሕበር። ዩናይትድ፡ ካብዚ ተጻዋታይ ኣስታት 
30 ሚልዮን ዩሮ (25 ሚልዮን ፓውንድ) 
ክትረክብ እዩ ትጽቢታ።  

  ብሰንኪ ድሒሩ ዝተሰረዘሉ ክሲ 
ዓመጽ ጓል-ኣንስተይቲ ካብ ዩናይትድ 
ብልቓሕ ዝተፋነወ ግሪንዉድ፡ ነዛ ክለብ 
ደጊሙ ክውክላ ከምዘይኮነ እዩ ዝግለጽ። 
በዚ ከኣ፡ ሓደ ካብቶም ኣብዛ ክረምቲ 
ብተደጋጋሚ ስሞም ኣብ ዝርዝር 
ምስግጋር ተጻወትቲ ክለዓል ዝስምዑ 
ዘለዉ ተጻወትቲ ኮይኑ ዝርከብ።



ሓዳስ   ኤርትራ

 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና ናቕፋ ቁ.18 - 20፡ ፊት ከረን ሆቴል 120730

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ ሰንትራል 25/06/2024

25 ሰነ 2024 - ገጽ 8 መበል 33 ዓመት ቁ.256

ሩስያ - ብሽበራዊ መጥቃዕቲ 15 ኣባላት ፖሊስ ተቐቲሎምኣብ ሩስያ፡ ዝሓለፈ ሰንበት ኣብ 
ኣውራጃ ደጀስታን ብዝተፈጸመ 
ተኸታታሊ ሽበራዊ መጥቃዕቲ፡ 
ቊጽሮም ዘይተነጸረ ሰላማውያን ሰባትን 
15 ኣባላት ፖሊስን ከምእተቐትሉ 
ተሓቢሩ።
በቲ ኣብ ነቚጣታት ፖሊስን 
ሃይማኖታዊ ቦታታትን ዝተኻየደ 
መጥቃዕቲታት ፎኲስ ብረት፡ 12 
ካልኦት ከምዝቖሰሉን ኣብ ልዕሊ 
ንብረት ዕንወት ከምዝወረደን ሰብ-
መዚ ሩስያ ገሊጾም።

በዚ ድማ፡ መንግስቲ ሩስያ ኣብ 
ደጀስታን ካብ ሰኑይ ክሳብ ረቡዕ ሰለስተ 
ናይ ሓዘን መዓልታት ኣዊጁ ኣሎ።
ሽዱሽተ ካብ ፈጸምቲ መጥቃዕቲ - 
ብሓይልታት ጸጥታን ፖሊስን ሩስያ 
ክቕተሉ እንከለዉ፡ ዝተረፉ ንምሓዝ 
ሰፊሕ ስርሒት ይካየድ ከምዘሎ 
ተፈሊጡ።
ድሕረ-ባይታ ናይ’ቲ ጉዳይ ንምልላይ 
መርመራ ይካየድ ከምዘሎ፡ ሰብ-መዚ 
ጸጥታ ሓቢሮም ኣለዉ።

ነቲ መጥቃዕቲ ብትሪ ዝኾነነ ፕረዚደንት 
ቭላድሚር ፑቲን፡ ሩስያ ዒላማ 
ሽበራውያን ክትከውን ከምዘይፍቀድ፡ 
ስለ’ዚ ድማ - ኣብ ልዕሊ ፈጸምቱን 
መወልቱን ከቢድ ስጒምቲ ከምዝውሰድ 
ኣገንዚቡ።
ኣብ ዝሓለፈ ወርሒ መጋቢት፡ ኣብ 
ሩስያ - ሙዚቃዊ ምርኢት ኣብ 
ዝእንገደሉ ዝነበረ ቦታ ብዝተፈጸመ 
ሽበራዊ መጥቃዕቲ፡ ልዕሊ 130 ሰባት 
ከምእተቐትሉ ዝዝከር እዩ።

ኢራንን ባሕሬንን፡ ዝምድናአን ናብ ንቡር ንምምላስ ተሰማሚዐንኢራንን ባሕሬንን፡ ፖለቲካዊ 
ዝምድናአን ናብ ንቡር ንምምላስ 
ዝዓለመ ዝርርብ ክጅምራ 
ከምእተሰማምዓ፡ ሚኒስትሪ ጉዳያት 

ወጻኢ ባሕሬን ኣፍሊጡ።
እቲ ስምምዕ፡ ግዝያዊ ሚኒስተር 
ጉዳያት ወጻኢ ባሕሬን ዓብደል-

ለጢፍ ቢን ራሺድ ኣል-ዛያኒን፡ ኣብ 
ዋዕላ ምትሕግጋዝ ሃገራት ኤስያ 
ንምስታፍ ኣብ ኢራን ተረኺቡ 
- ምስ ግዝያዊ ሚኒስተር ጉዳያት 
ወጻኢ ኢራን ዓሊ ባግሪ ካኒን ኣብ 
ዝገበርዎ ርክብ እዩ ተበጺሑ።
ኢራንን ባሕሬንን፡ ንልዕሊ ዓሰርተ 
ዓመታት - ኣብ ፖሊቲካዊ 
ዘይምርድዳእ ከምዝጸንሓ ይሕበር። 
ኣብ 2016፡ ባሕሬን ኣብ መንጎ 
ቀንዲ መሻርኽታ ዝኾነት ስዑዲ-
ዓረብን ኢራንን ድሕሪ ዝተፈጥረ 
ወጥሪ፡ ምስ ኢራን ዝነበራ ርክብ 
ከምዘቋረጸት ጸብጻባት የረድኡ።
ከም ተወሳኺ፡ ኣብ 2011 ኣብ 

ሰሜን ኮርያ፡ ኣብ ኲናት ዩክሬን ንሩስያ ዘለዋ ምሉእ ደገፍ ገሊጻ
ኣመሪካ ንዩክሬን እትህቦ ወተሃደራዊ 
ሓገዝ እናሰፍሐ ይመጽእ ከምዘሎ፡ በዚ 
ድማ ሰሜን ኮርያ ኣብ ኲናት ዩክሬን 
- ንሩስያ ምሉእ ደገፍ ከምእትህብ፡ ሓደ 
ላዕለዋይ ወተሃደራዊ በዓል-ስልጣን ሰሜን 
ኮርያ ገሊጹ።
ፕረዚደንት ሩስያ ቭላድሚር ፑቲን 
ዝሓለፈ ሰሙን ምስ ሰሜን ኮርያዊ 
መዘናኡ ኪም ዮንግ ኡን ኣብ ዘካየዶ 
ርክብ፡ ኣብ ሓንቲ ካብ ክልቲአን ሃገራት 
ወተሃደራዊ መጥቃዕቲ እንተደኣ 
ተፈጺሙ፡ ንሓድሕደን ወተሃደራዊ 
ሓገዝ ክወሃሃባ ዘኽእለን ስምምዕ 

ከምዝበጽሓ ተገሊጹ ነይሩ።
ኣብ ሰሜን ኮርያን ቬትናምን ዑደት 
ከካዪድ ዝቐነየ ፕረዚደንት ፑቲን፡ 
ኣብ ሰሜን ኮርያ ኣብ ዘካየዶ ምብጻሕ 
ንዝተገብረሉ ኣቀባብላ ከምዘመስገነ፡ እዚ 
ድማ - ነቲ ርክብ ተራእዩ ናብ ዘይፈልጥ 
ደረጃ ከምዘበረኾ፡ ቤት-ጽሕፈት ክረምሊን 
ትማሊ ሰኑይ ኣብ ዘውጸኦ መግለጺ 
ሓቢሩ።
ኣብ መንጎ ሩስያን ሰሜን ኮርያን ዘሎ 
ወተሃደራዊ ምትሕብባር እናዓሞቐ 
ብምምጻኡ፡ ንኣመሪካን ደቡብ ኮርያን 
ዓቢ ስግኣት ኮይኑወን ከምዘሎ እዩ 

ዝሕበር።
እዚ ከም’ዚ ኢሉ እንከሎ፡ ኣመሪካ ነፈርቲ 
እትስከም ደርማስ መርከብ ውግእ ናብ 
ደቡብ ኮርያ ከምዝለኣኸት ተሓቢሩ።
እታ መርከብ ዕላማኣ፡ ኣብ’ቲ ኣመሪካ፡ 
ደቡብ ኮርያን ጃፓንን ኣብ’ዚ ወርሒ’ዚ 
ዘካይዳኦ ሓባራዊ ወተሃደራዊ ልምምድ 
ንምስታፍ ምዃኑ፡ ቤት-ጽሕፈት 
ምክልኻል ኣመሪካ ኣፍሊጡ።
ንከም’ዚ ዝኣመሰለ ወተሃደራዊ 
ምንቅስቓስ፡ ካብ ምእዋጅ ኲናት ፈልያ 
ከምዘይትርእዮ ዝገለጸት ሰሜን ኮርያ፡ 
ተሪር ምላሽ ከምእትህበሉ ኣጠንቂቓ ኣላ።

ናይጀርያ - ዕጡቓት ልዕሊ 100 ሰባት ጨውዮም
ኣብ ሰሜናዊ ምዕራብ ናይጀርያ፡ 
ዕጡቓት ሓይልታት ብዝኸፈትዎ 
መጥቃዕቲ ብውሕዱ 7 ሰባት 
ክሞቱ እንከለዉ፡ 100 ካልኦት ከም 
እተጨውዩ፡ ነበርቲን ፖሊስ ናይ’ቲ 
ከባቢን ሓቢሮም።

ኣፈኛ ፖሊስ እቲ ከባቢ፡ ነቲ 
መጥቃዕትን ሞት ናይ’ቶም 7 ሰባትን 
እኳ እንተኣረጋገጸ፡ ብጉዳይ እቶም 
ተጨውዮም ዝተባህሉ ሰባት ግና - 
ዛጊት ዝኾነ ሓበሬታ ኣይሃበን ዘሎ።
ኣብ ዝሓለፈ ዓመታት፡ ከም’ዚ 

ኮሎምብያ - ልዕሊ 4.5 ሚልዮን ህዝቢ 
ንሕጽረት መግቢ ተቓሊዑ

ኣብ ኮሎምብያ፡ ብሰንኪ ባህርያውን 
ሰብ-ሰርሖን ጸገማት - ልዕሊ 4.5 
ሚልዮን ህዝቢ ክቱር ሕጽረት 
መግቢ ኣጋጢምዎ ከምዘሎ፡ ጸብጻባት 
ውድብ ሕቡራት ሃገራት ሓቢሮም።
ኣብ’ታ ሃገር ተኸሲቱ ዘሎ 
ምስግጋር ዕጸ-ፋርስ ዝጠንቁ ጸጥታዊ 
ዘይምርግጋእ፡ ከምኡ’ውን ክሊማዊ 
ምምዝባል ቀንዲ ምኽንያት ናይ’ቲ 
ክስተት ምዃኑ፡ እቶም ጸብጻባት 
ኣፍሊጦም።
ኣብ 2023/2024፡ ተርእዮ ኩነታት 
ኣየር ኤል-ኒኖ - ንውሕስነት መግቢ 

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

ናይ ልዕሊ 9 ሚልዮን ህዝቢ 
ኣብ’ታ ሃገር ኣብ ሓደጋ ኣእትይዎ 
ከምዝርከብ ይግለጽ።
ርሑቕ ገጠራት ኮሎምብያ፡ በቲ 
ተርእዮ ሕልፊ ካልእ ከባቢታት ተሃስዩ 
ከምዘሎ ዝገልጹ ናይ ቀረባ ተዓዘብቲ፡ 
ግዳያት ንምርዳእ ቅልጡፍ ስጒምቲ 
ምስ ዘይውሰድ፡ ሰባዊ ቅልውላው 
ክወርድ ከምዝኽእል ኣጠንቂቖም።
ኮሎምብያ እትርከቦ ሰፊሕ ክፋል 
ዞባ ደቡባዊ ኣመሪካ፡ ብዝኸፍአ 
ደርቂ ተጠቒዑ ከምዘሎ እዩ ክግለጽ 
ጸኒሑ።

ዝኣመሰለ ጭውያታት ኣብ ሰሜናዊ 
ምዕራብን ማእከላይን ክፋል ናይጀርያ 
ብተደጋጋሚ ከጋጥም ከምዝጸንሐ 
ዝሕብሩ ጸብጻባት፡ ኣብ’ቲ ከባቢ 
ዓሰርተታት ጉጅለ ዕጡቓት 
ከምዝንቀሳቐሱን፡ መብዛሕትኡ ግዜ 
ድማ መባድልቲ ንምርካብ ንነበርቲ 
ግዳያት ከምዝገብርዎምን የረድኡ።
ኣብ ዝሓለፈ ወርሒ መጋቢት፡ 
ዕጡቓት ኣብ ሰሜናዊ ምዕራብ 
ግዝኣት ካዱና ኣብ እትርከብ ቤት-
ትምህርቲ መጥቃዕቲ ብምፍጻም፡ 
ሓያሎ ተመሃሮ ተጨውዮም 
ከምዝነበሩ ይዝከር።
ዝሓለፈ ዓመት ብተመሳሳሊ፡ ዕጡቓት 
ኣብ ግዝኣት ከቢ ኣብ ዝርከብ ቤት-
ትምህርቲ ብዘካየድዎ መጥቃዕቲ 
- ልዕሊ 80 ተማሃሮ ጨውዮም 
ከምዝወሰዱ ጸብጻባት የረድኡ።

ባሕሬን ዝተኸስተ ጸረ-መንግስቲ 
ተቓውሞታት - “ናይ ኢራን ኢድ 
ኣለዎ” ክብል - መንግስቲ ባሕሬን 
ብምኽሳሱ፡ ርክብ ክልቲአን ሃገራት 
መሊሱ ከምዝሻሕከረ ይዝከር።
ይዂን’ምበር፡ ካብ ዝሓለፈ ዓመት 
ኣትሒዙ ብመንጎኝነት ህዝባዊት 
ሪፓብሊክ ቻይና፡ ዝምድና ክልቲአን 

ሃገራት ክመሓየሽ ምጽናሑ 
ይፍለጥ።
ኣብ ፈለማ ናይ’ዚ ሒዝናዮ ዘለና 
ወርሒ ድማ፡ ባሕሬን ምስ ኢራን 
ዳግማይ ዝምድና ክትምስርት 
ከምእትደሊ - ብመንገዲ ሩስያ 
ዲፕሎማስያዊ ሕቶ ከምዘቕረበት 
ማዕከናት ዜና ኢራን ሓቢረን።

